
Leioako euskarazko 
berba-taldeetan izena 
emateko aukera zabalik 
dauka Mastitxu udal 
euskaltegiak.   ▸6

Eusko Legebiltzarra 
osatzeko hauteskundeei 
lotuta, eskualdean, herriz 
herri, izandako emaitzak 
jaso ditugu.  ▸9

Berangoko Nazioarteko Milia jokatuko da zapatuan, Gobelaldeko 
zirkuituan. 16:20tik aurrera ehunka atletek korrika egingo dute.     18

Atletismo-izarrak  
KIROLAK  BERANGO KULTURA  URIBE KOSTA

Beldur Barik 
sariketa 
martxan dago
Gazteen artean sexu-indarkeria saihes-
teko asmotan, ikus-entzunezko lanen 
lehiaketa abiatu du Berdinsareak; 12 
eta 26 urte arteko neska-mutilei begira-
koa da. Urdulizen banatuko dituzte sa-
riak, azaroaren 26an.        15

Ondarearen Europako Jardunaldien ba- 
rruan, 22 ekitaldi egongo dira gurean. 
Barrika, Berango, Erandio, Getxo, Gor-
liz, Plentzia eta Sopelako udalek eta 
hainbat elkartek parte hartu dute Al-
dundiak bultzatutako ekimenean. 14

Urria bete 
ondare, Uribe 
Kostan ere bai

KULTURA  URIBE KOSTA

Itzubaltzeta gaztetxeak 
12 urte beteko ditu; hori 
dela-eta, egitarau berezia 
prestatu dute gazteek. 4

Kirolean ere euskaraz egitasmoaren 
bidez, «aukera berdintasuna» bultzatu 
gura dute Sopelan; Koikili Lertxundik 
azaldu dizkigu nondik norakoak. 7

Arkote, mareagaz gora
KAE-1 ligan lehiatuko da Plentzitarra datorren urtean, 2011n legez; klubaren historiari begira ipini gara.    ▸22-23

Herriak
Getxo

Areetako jaien jazoeren datuak 
bakarrik emateaz kexatu dira

Urtero legez, Getxoko Udalak 
Areetako Mesedeetako jaie-
tan jazotakoen berri eman 

du: adingabeei 600 litro alkohol atze-
matea, hiru intoxikazio etiliko eta es-
ku-hartzeak hainbat liskarretan, ho-
rietako batean laban bategaz eraso 
egiten ahalegintzeagatik, besteak bes-
te. Bere aldetik, Areetako Jai Batzordea 
kexatu egin da Mesedeetako festetan 

gertatutako jazoerak bakarrik egiten ei 
direlako publiko: «Poliziak ahal duena 
egiten du, eta horretaz ezin gara kexa-
tu; baina, gainontzeko jaietako datuak 
ere publikatu beharko lirateke». Udal-
tzaingoak adingabeei 600 litro alkohol 
atzeman zizkien Areetako jaietarako 
martxan jarritako operatiboan, iazko 
kopuruaren erdia eta orain dela urte bi 
baino ia 1.000 litro gutxiago. 

N erea Guijarrubia Garciak hartu 
zuen Getxoko EH Bilduko zine-

gotzi kargua joan den eguaztenean, 
irailaren 28an, izandako osoko bilku-
ran, iragan ekainean Arantza Gutie-
rrez Pazek karguari uko egin ostean. 
Hala, Guijarrubia izango da koalizio 
abertzaleak Getxon duen laugarren zi-
negotzia, legegintzaldiak iraun bitar-
tean, hau da, 2019ra arte. 

EH Bilduko zinegotzi 
kargua hartu berri du 
Nerea Guijarrubiak

Datorren urriaren 20ra arte aur-
keztu ahal izango dira par-
te-hartzaileak Vers un Eco- 
système Créatif Transfronta-

lier: Programa de Movilidad Creativa 
en la Eurorregión izeneko programan. 
Ekimena EAEko eta Akitaniako 24 sor-
tzaile gazteri begirakoa da, eta Gara-
pen Agentzien Euskal Elkartea Gara-
penek ipini du martxan, beste bost 
garapen-agentzien bidez: Getxolan, 
Buruntzaldea-Beterri, Debegesa, In-
guralde eta Oarsoaldea, baita Bitami-
ne Faktoriagaz batera ere. Azaldu du-
tenez, programa hori mugaz gaindiko 
ekimen bat da, nazioko zein nazioar-
teko diziplinarteko artisten proiek-
tuak garatzeko; bertan, berrikuntza, 
sormena eta esperimentazioa aintzat 

hartzen dituzte. Mugikortasun-proiek-
tu horren bidez, parte-hartzaileek au-
kera edukiko dute hainbat zeregineta-
rako: topaguneetan ideiak partekatu, 
hitz egin, sareak eraiki, sinergiak bila-
tu, eta ekimen berrietan elkarregaz lan 
egin ahal izango dute.

Proiektuaren helburu nagusia da 
mugikortasun-programa bat abian 
ipintzea Eurogunean eta sortzaile gaz-
teen artean. Programak 2-3 eguneko 

egonaldiak eta bisitak eskainiko diz-
kie sortzaileei, ekintzaile sortzaileak 
sustatzen dituzten eremuetara. Eki-
men horiek guztiak aberasgarriak dira 
euren jardunerako, baita tresna ego-
kiak proiektuak hobetzeko, sormena 
eta berrikuntza freskatzeko eta ideiak 
garatzeko inspirazioa elikatzeko ere, 
Akitanian zein EAEn. 

 
info+: www.bitamine.net / www.hiruka.eus

harremanetarako: faktoria@bitamine.net

Artisten mugikortasun-
proiektuak, bultzatuz
Ekimena EAEko eta 
Akitaniako 24 sortzaile 
gazteri zuzenduta dago; 
izen-ematea urriaren 20ra 
arte egongo da zabalik.

Garepenek ipini du martxan ekimena, Getxolanegaz elkarlanean, besteak beste.

Irailean izandako hauteskun-
deek argi utzi dute EAJ Eus-
kadiko Erkidego Autonomoan 
nagusia dala. Emaitzak eta he-

rritarrak horrela agertu dira eta 
ez dago zalantzarik.

Baina errealitatera eta egu-
neroko lanera bueltatu behar 
gara, eta horrek, beste askotan 
esan dudan bezala, elkarrizketa, 
akordioa eta adostasuna lantzea 
dakar, sentsibilitate ezberdinak 
bide onenetik enkajatzeko.

Norberak ez dauka beti arra-
zoia, botoek ere ez gaituzte «san-
tifikatzen» eta herri, herrialde eta 
leku askotan gobernatzeko eta 
herrigintzan lan egiteko, akor-
dioa behar da. Neurri handi ba-
tean euskal gizarteak hori saritu 
duela ematen du, horrela izan 
baita EAJk azken urteotan izan 
duen jarrera; aurrekontuekin, el-
karbizitza gaietan, oinarrizko zer-
bitzuak, hezkuntza eta osasuna 
bermatzen, eta abar luze batean.

Kolaborazio publiko-priba-
tuak, herritarren parte hartze 
arduratsua sustatzea eta gober-
nuan seriotasunez jokatzea dira 
nire ustez irizpide nagusiak. Ko-
laborazio publiko-pribatuak ad-
ministrazioarekiko konfiantza 
eta batak besteari ekarri ahal 
dion aberastasuna adierazten 
du, herritik sortutakoa, eta he-
rriak aukeratutakoa bat eginez; 
parte-hartze arduratsua, ez edo-
zein motatako parte-hartzea, 
bide luzea daukagu hauxe gau-
zatzeko eta ezin gaitezke maxi-
malismoetatik abiatu, parte har-
tzean ere hasi eta hezi egin behar 
gara/dugu ,bai gu politikoak eta 
bai herritarrak, bide mantsoa 
baina sendoa; eta azkenik se-
riotasunez, gobernatzea ez bai-
ta demagogia egitea, ezta boto 
batzuengatik interes partikular 
batzuen ondoan jartzea, interes 
orokorraren kontra.

Jarrai dezagun denok ados-
tasuna lantzen ,onurak bakarrik 
ekartzen dituelako. 

Berriro ere 
lanera eta 
adostasunen bila

KOLdO 
ITURBE MENdILIBAR   
EAJren bozeramailea

Politikaren Basoa

Gurasoek seme-alaben heziketa 
errazten duen formazio egokia 
jasotzea ahalbideratzeko, Gu-

raso Eskolaren tailer berriak antola-
tu ditu ikasturte honetarako Getxoko 
Udalak. Doako tailerron helburua da 
bizimodu osasuntsuak sustatzen ikas-
tea, mendekotasuna sor dezaketen 
jarreren aurrean. Urriaren 4an, mar-
titzenean, hasiko dira saioak, eta uda-
lerriko eskoletako Haur Hezkuntzako, 
Lehen Hezkuntzako eta Bigarren Hez-
kuntzako ikasleen gurasoei zuzendu-
ta daude. Urritik urtarrilera bitartean 
izango diren tailerren gaiak ondokoak 
izango dira: emozioen kontrola eta es-
tresaren erabilera, adimen emoziona-
laz hezi, autoestimua familian hobe-
tu, familian gatazkak nola konpondu, 

psikologiaz hezi, zigortu gabe hezi, se-
xualitateaz solasean, eta nerabeekin 
gatazkak nola konpondu. Hiru, lau 
edo bost saioko ikastaroa izan daiteke, 
ikastetxe desberdinetan, eta ez dago 
aurretik izena eman beharrik; nahi-
koa izango da ikastaroaren lehenengo 
egunean agertzeagaz. 

info+: www.getxo.eus / 944 660 151

Getxo

Joan den irailaren 16an, Tosu Betirako 
plataformako kideek «EAJ Getxoko 

landa-eremuak porlanez betetzen» da-
bilela salatu zuten, San Nikolas plazan. 
Bertan, domekan izan zen Getxoko Ne-
kazaritza Ekologikoaren Azoka iragar-
tzeko loreontzia zegoela aprobetxatuz, 
landatutakoa suntsitu eta ontzia porla-
nez bete zuten, plazan zeuden guztien 
harridurara sortuz. Ekimen horregaz, 
«EAJren politika urbanistikoa salatu 
eta bere moral bikoitza» agerian utzi 
gura izan zuten. Tosu Betirakoek ohar-
tarazi dutenez, Ibarbengoako aparka-
leku «faraonikoa» eraikitzen hasiko 
dira laster. Hori dela-eta, erresistentzia-
kanpaldi bat antolatzeko asmoa dute. 
Bertan erabiliko duten azpiegitura 
prestatzeko, hainbat tailer antolatuko 
dituzte datozen egunotan; hurrengoa 
zapatuan izango da, 10:00etan, labea 
eraikitzeko tailerra, hain zuzen ere. 

«EAJren politika 
urbanistikoa» salatu 
dute Tosukoek

Urrezko ezteiak ospatzen dabil aur-
ton Algortako Biotz Alai Abesba-

tzak. Izan ere, daborduko 50 urte igaro 
dira ahots baxuen abesbatzatzat sortu 
zenetik; hori dela-eta, denborari keinu 
bat egin eta bere jarraikortasuna indar-
tuko duen proiektua ipini gura du mar-
txan: Biotz Alai Txiki. Horretarako, 8 
eta 15 urte arteko neska-mutilakaz osa-
tuko dute koru berria, Juanlu Díaz-Em-
paranzaren zuzendaritzapean. Horrez 
gainera, Biotz Alaik Getxoko eta Bizkai-
ko umeen eta gazteen musika-hezkun-
tza lagundu gura du. Taldea osatzeko, 
Abesbatzak hainbat audizio egingo 
ditu, urriaren 1ean eta 2an, oraindino 
zehaztu barik dagoen ordutegian. Inte-
resdunek aurre-inskripzioa egin deza-
kete abesbatzaren webgunean edo En-
tseguen Txokoan (Basagoiti etorbidea, 
68), besteak beste. 

info+: www.biotzalai.com / txiki@biotzalai.com

Txikientzako korua 
osatu gura du Biotz 
Alai Abesbatzak

Guraso Eskolaren ikastaro 
berriak hasiko dira laster
Lehenengo egunean bertaratzeagaz nahikoa izango da, 
ez dago aldez aurretik izena eman beharrik.

Saioak urriaren 4an hasiko dira.

Getxo

IKER RINcON MORENO 

Itzubaltzeta gaztetxeak 12 urte bete-
ko ditu laster; hori dela-eta, auzo 
horretako adin guztietako gazteak 
batu dira gune autogestionatuari 

«merezi duen» ospakizuna eskaintzeko 
asmoz. Hala, egitarau berezia antolatu 
dute urriaren 6,7 eta 8rako. 

Azken hilabeteotan Itzubaltzeta gaz-
tetxearen aldeko kanpaina bat abia-
tu zenuten: Har ezazu giltza. Zelakoa 
izan da gazteen harrera horrekiko?
Nahiko positibotzat jotzen dugu jen-

dearen harrera. Etxe Merkera joan 
behar izan genuenean, ia ez zegoen 
jende gazte-gazterik. Baina, azkenal-
dian egindako lanari esker, bai urteu-
rrenari begira zein udako planteamen-
duari begira, gaztetxo piloa batzea 
lortu dugu; zelanbait gaztetxearekiko 
ilusioa berpiztu dugu herrian. 

Zer egin duzue hori lortzeko?
Barne eztabaida bat egin ostean, Har 
ezazu giltza dinamika abiatu genuen. 
Horrekin, gazteria gaztetxera hurbil-
tzea nahi genuen, horren giltza har-
tzera eta horren alde lan egitera. Hala, 

gazteria berpiztu eta korronte berri bat 
sortu dugu. Orain beste gazte batzuk 
ere bildu ditugu, oso motibatuta dau-
denak eta gaztetxea bera eurena sen-
titzen dutenak. Hori lortzeko, hainbat 
lanketa jorratu ditugu, gazte talde ba-
koitzari egokitutakoak. Institutuan, 
gainera, lanketa berezia egin eta 70 
gazte inguru batzea lortu genuen gaz-
tetxearen aldeko bilera batean.

Gobela ibaiko obrak direla-eta, Etxe 
Merkean eman dituzue azken urteak. 
Aldaketa nabarmenak izan dituzue 
zuen jardunean? 

Bai, azken finean, lekua ez da berdina, 
txikiagoa da, eta esparru txiki batean 
lan egitea zailagoa da. Hasiera batean, 
eraikina materiala gordetzeko esparru 
bat zen bakarrik, baina une batzuetan, 
modu autonomoan, plangintza bere-
ziak egin dira. Orain, berbarako, Athle-
ticeko partidak ikusten hasi gara, beste 
gazte batzuek ere batzen zaizkigu. Erai-
kina tresnatzat erabiltzen hasi gara. 
Azken finean, egin duguna da herriko 
gazteriari galdetu ea zer nahi duen ber-
tan egitea, eta eurek adostu dute zer 
nahi duten; azken finean, eurena da.  

Urrian, 12 urte beteko ditu Itzubaltze-
ta gaztetxeak. Horretarako egitarau 
berezia prestatzen zabiltzate, ezta?
Udako jaien ostean hasi ginen egita-
raua prestatzen; gainera, gazte berri 
pilo bat batzea lortu dugu gaztetxearen 
aldeko borroka honetan lan egitera. Bi-

lera bat egin genuen hasiera batean, 
eta adin ezberdinetako neska-mutilak 
bildu ginen zeregin horretarako. 

Bai, berezia izango da; ohituegi 
gaude betiko egitarauak egitera. Bai-
na, aurten, 16-17 urteko gazteak egon-
da, bestelako perspektiba batetik 
lantzen gabiltza dena. Herritik herria-
rentzako filosofian kokatu nahi dugu 
urteurrena, gazteen benetako beharri-
zanei erantzungo diona.

Zelan ikusten duzue Itzubaltzeta gaz-
tetxearen etorkizuna?
Baikorrak gara; gazte piloa bildu da 
gaztetxearen inguruan, eta belaunal-
di berri hau gogotsu dator. Nahiz eta 
batzuek alde egin, belaunaldi sendo 
bat dago datozen erronka berriei aurre 
egiteko. 

«Gaztetxearekiko 
ilusioa berpiztu dugu»
Etxe Merkea atzean utzi eta lehengo eraikinera bueltatu bitartean, Itzubaltzeta 
gaztetxearen 12. urteurrena ospatuko dute urriaren 6an, 7an eta 8an.

Har ezazu giltza dinamikari esker, 16-18 urte arteko neska-mutilak gaztetxera hurbiltzea lortu dute. 

 Hurbildu diren gazteei 
esker, beste perspektiba 
batetik lantzen gabiltza 

urteurren-jaialdia  

Erandio

Martxan da Beldur Barik Jarrera! 
Lehiaketaren 7. edizioa. Lehiake-

ta horregaz emakumeek jasaten duten 
bereizkeria-egoerei aurre egiten dioten 
neska-mutilen arte-adierazpen mota 
denak onartu, baloratu eta bultza-
tzen dira. Lehiaketa orokorrean EAE-
ko 12 eta 26 urte arteko neska-mutilek 
parte har dezakete; halere, Erandioko 
Udalak udalerri mailako lehiaketa ere 
antolatu du. Horretan, orokorrean le-
gez, parte-hartzaileek indarkeria se-
xista aurreikustearen ideia duten 5 mi-
nutuko ikus-entzunezkoak aurkeztu 
beharko dituzte, 3 proiektu gehienez. 
Lehiaketa banatuta dago maila bitan 
dago: lehenengoa, 12 eta 17 urte arte-
ko neska-mutilei zuzenduta dagoena;  

bigarrena, 18 eta 26 urte arteko gaz-
teei begirakoa da. Lehiaketan, lehe-
nengo mailako irabazleek 250 euroko 
txartela jasoko dute, udalerriko den-
detan erosteko balio duena. Lehenen-
go kategoriako aipamen berezia dute-
nek, berriz, 100 euroko bonua jasoko 
dute. Bigarren mailako irabazleek eta 
aipamen bereziko saridunek ere sari 
berdinak jasoko dituzte. Erandioko le-
kuko lehiaketan parte hartzeko epea 
joan den irailaren 9an hasi zen, eta 
azaroaren 9ra arte egongo da zabalik 
lanak aurkezteko aukera. Lehiaketako 
proiektu irabazleak Beldur Barik Udal 
Sari Banaketan jakinaraziko dituzte. 
Udalak jakinarazi duenez, eguna eta 
lekua oraindino zehaztu barik daude. 

Bertoko Beldur Barik lehiaketa 
antolatu du Erandioko Udalak

Lehenengoz EAEn diseinatu eta 
ekoitzi den olatu-energiaren 
kaptadorea egiten dabil Na-
vacel enpresa erandioztarra. 

Energiaren Euskal Erakundeak sus-
tatu eta Oceantec Energyk garatu du 
prototipo hori, eta itsasoaren energia 
elektriko bihurtzeko bideak garatzea 
du helburu. Kaptadore horrek altzai-
ruzko hiru zati ditu; horiek Navacelen 
mihiztatzen dira, eta buia bertikal ba-
ten forma dute. Hor barruan doa ekipa-
mendu mekanikoa eta elektrikoa, ola-
tuen mugimenduagaz energia sortzen 
duena. Mutrikuko portuan dagoen ola-

tuen instalazioak darabilen teknologia 
bera erabiltzen du, baina buia formako 
gailu batean, itsaso zabalean erabiltze-
ko egokituta dagoena. 

Udaberrian, Mutrikuko energia-ins-
talazioan probak egin dituzte. Horiek 

balio handiko datuak lortzeko auke-
ra eman dute, errendimenduaren eta 
sorkuntzaren inguruko datuak, hain 
zuzen ere. Aurrerantzean, Armintzako 
kostaldean dagoen Bimep estazioan 
egingo dituzte probak, urtebetez. 

Energia itsasotik lortzeko
Erandioko Navacel 
enpresak garatu du 
olatuen indarra baliatuta 
energia elektrikoa 
sortzeko prototipoa.

Navacel bisitatu zuen Garapen Ekonomikorako eta Lehiakortasunerako sailburu Arantza Tapiak.

Txorierriko Enplegu Planak 39 kon-
tratazio eskainiko ditu denera, 

Erandio, Derio, Larrabetzu, Lezama, 
Loiu, Sondika eta Zamudioko uda-
lentzat lan egiteko. Modu beran, bost 
kontratazio sortzeko laguntzak eman-
go dizkie Txorierriko bosna enpresari. 
Enplegua sustatzeko proiektu hori lan-
bakoei begirakoa da, baldin eta Lanbi-
den enplegu-eskatzaile moduan izena 
emanda badute eta aipatutako udale-
rriren batean bizi badira. Beren beregi, 
pentsatuta dago hauentzat: diru-sarre-
rak bermatzeko errenta jasotzen dute-
nak, 35 urtetik beherakoak, enplegu-es-
katzaile gisa izena emanda sei hilabete 
baino gehiago daroaten 45 urtetik gora-
koak, 55 urtetik gorakoak, iraupen lu-
zeko langabeak edo bazterkeria-arris-
kuan daudenentzat. Egaz Txorierrik 
kudeatuko ditu kontratazioak, eta mai-
lakatuta egingo dira, urritik aurrera. 

info+: www.somostxorierri.com

Egazek 39 langabetu 
kontratatuko ditu 
enplegu-programan

Astrabuduko Josu Murueta kul-
tur etxea eta plaza berritze-
ko lanak abiatu zituen Udalak 

joan den irailaren 21ean. Obra horiek 
egiteko, 152.585,24 euro (BEZ barne) 
bideratu ditu. Hala, plazaren hainbat 
hiri-altzari kenduko dituzte irisgarri-
tasuna eta segurtasuna hobetze alde-
ra; modu berean, besteak beste, kultur 
etxearen barrualdeko hainbat kontu 
konponduko dituzte, filtrazioak eragi-
ten dituztelako.

 Josu Muruetako inguruak ego-
kitzeaz gainera, Txakurzulo eta Karl 
Marx kaleak ere zaharberrituko ditu 
Udalak. Kar Marx kalean, saneamen-
du-sarea eraberrituko dute. Txakur-
zulo, ostera, estolda-zulo berriak eza-

rriko dituzte, saneamendu-sareagaz 
injerto bidez konektatuko dituztenak. 
Argiteriaren beste kanalizazio bat ere 
ipiniko dute, espaloiaren azpian. Ho-
rrez gainera, kale bien zolaketa be-
rria jarri eta hiri-altzariak aldatuko di-
tuzte. Obra horietarako guztietarako 
239.000 euro erabiliko ditu Udalak. 

Josu Murueta, Karl Marx eta 
Txakurzulo kaleetan, lanak

Obrak joan den astean hasi zituzten.

Leioa

Film laburren lehiaketa antola-
tu du 23. urtez Kultur Leioak. 
Hala, gura duten lagun guz-

tiek parte hartu ahal izango dute; bi-
deo-zintak zuzeneko grabazioak edo 
animazio-lanak aurkeztuz. Gaiari da-
gokionez, edozein izan daiteke; hori 
bai, lanek originalak eta argitaraba-
koak izan beharko dute. Partaideek 
urriaren 21era arte izango dute peliku-
lak aurkezteko aukera, euskarazkoak 
zein gaztelaniazkoak izan daiteke bai-
na DVDn egon beharko dute; Kultur 
Leioan (Jose Ramon Aketxe plaza, 11-
4. 48940 Leioa) hartuko dituzte lanak, 
bertara eroan daitezke edo gutun ziur-
tatuz bidali. 15 minutu gehienez iraun 
beharko dute filmek. Lehiaketara aur-

keztutako lanakaz batera, inskrip-
zio-orria ere aurkeztu beharra dago, 
behar bezala beteta eta gutun-azal itxi 
baten barruan. Bestalde, sari-banake-
tari dagokionez, abenduaren 2an egin-
go dute, 18:30ean, Kultur Leioan. Eus-
karaz eta gaztelaniaz egindako film 
laburrik onenek mila euroko sari bana 
irabaziko dute. Bigarren saria, berriz, 
700 eurokoa izango da. Azkenik, herri-
ko egileek egindako lanik onenak 400 
euro jasoko ditu. Saritutako film labur 
denak sari-banaketan proiektatuko di-
tuzte. Antolatzaileen esanetan, «aur-
keztutako lanek behar besteko kalita-
te artistikorik ez badute, sariak banatu 
barik gera daitezke». 

info+: 946 072 578 / infokultur@leioa.net

Urriaren 21era arte, film 
laburretan aurkezteko aukera 

Eusko Jaurlaritzako Hezkuntza, Hiz-
kuntza Politika eta Kultura sail-

buru Cristina Uriartek uztailaren 22an 
eman zuen Artaza-Los Pinos Haur eta 
Lehen Hezkuntzako ikastetxeari ize-
na aldatzeko agindua. Artatza kaleko 
81. zenbakian dagoen hezkuntza-zen-
troak izen ofizial hori zeukan, bertoko 
arduradunek eta leioaztar ugarik eus-
karazko izenaz ezagutzen zuten bazu-
ten ere. Aurrerantzean, erakunde pu-
blikoentzat ere Artatza Pinueta Haur 
eta Lehen Hezkuntza Ikastetxea izan-
go da bere izena; EAEko Aldizkari Ofi-
zialeko irailaren 14ko 175. zenbakiak 
jaso zuen aipatutako erabakia. Uztai-
laren 3ko 8/1985 Lege Organikoan oi-
narrituta egin dute aldaketa. 

Artaza-Los Pinos 
ikastetxearen izena 
aldatzea onartu dute

Aurten ere Berbaldun: eus-
karaz egin dezagun izeneko 
egitasmoa abian ipini dute 
Udalak eta Mastitxu eus-

kaltegiak. Horren bidez, euskararen 
erabilera suspertu gura dute. Alde ba-
tetik, euskaldunei zuzendua dago Ber-
baldun; izan ere, «euskaldunak gare-
nok zeregin garrantzitsua daukagu: 
ikastetxean edo euskaltegian ikasi du-
tenek lotsa eta beldurra gaindi deza-
ten laguntzea, naturaltasunez, kalean 
euskara erabiltzeko», antolatzaileek 
diotenez. Bestetik, euskara ikasten 
dabiltzanei begirakoa ere bada; ikas-

tetxeko edo euskaltegiko lau hormen 
artean ikasitakoa kalera ateratzen la-
guntzeko. Horretarako baliabide na-
gusiena berba-taldeak dira; astean 
ordubetez edo bi orduz euskaraz jar-
duteko taldeak. Aurreko ikasturtean, 

98 lagunek izena eman zuten Berbal-
dun egitasmoan; 11 berba-talde osatu 
zituzten. Ahal bada, parte-hartzaileen 
kopurua handitzea izango da 2016-
2017 ikasturteko erronka nagusia. 

info+: www.euskaltegileioa.com

Berbaldun martxan dago
Berba-taldeetan 
izena emateko epea 
zabaldu dute Mastitxu 
euskaltegian; iaz ia ehun 
lagunek parte hartu zuten. 

Ekintza osagarriak ere antolatzen dituzte:  irteerak, berbaldiak, irakurleen txokoa... © BERBALDUN

Udan eraso matxistei au-
rre egiteko hainbat ekin-
tza egin behar izan  dira. 
Batzuk erasoak saiheste-

ko eta kaleak eta jai guneak bel-
dur gabeko lekuak bihurtzeko 
asmoarekin. Beste batzuk, tama-
lez, Iruñean, Bilbon edo Getxon 
gertatu zen bezala, erasoak egon 
ondoren, salatzeko eta ardurak 
eskatzeko. Mugimendu feminis-
taren aldarrikapena zabaldu egin 
da, eta  jendarteak arazo bortitz 
honekin behin betiko bukatzeko 
grina erakutsi du. Eraso hauek 
guztiz matxistak dira, eta ez dute 
zerikusirik sexualitatea edo ero-
tismoarekin. Harreman edo prak-
tika sexual batean, elkarrekin go-
zamena, musukatzeko gogoa edo 
bestelako jolas erotikoen bizipoza 
praktikatzen da. Pertsonen arteko 
desira anitzen adierazpenak eta  
gozamen sentsazioak bizitzeko 
unea da. Gizon zein emakumea-
ren desira bukatzen den unean, 
praktika sexuala bukatzen da. 
Nola ba ez gara konturatuko gu-
rekin intimitatean dagoen pertso-
naren desira bukatu dela? Ika-
ragarria da sanferminetan bost 
mutilen artean neska bat bortxa-
tzeagatik mutilek deklaratu behar 
izan zutenean, bostek guztiz lasai 
esatea: «neskak nahi izan zuela». 

Adierazpen eta portaera se-
xistak identifikatzen, ekiditen eta 
eraldatzen ez diren bitartean mu-
til eta gizon batzuek haien gogoe-
ta inposatzea «normaltzat» har-
tzen jarraituko dute. Adi egon! 
Bortizkeriaren alde egon nahi ez 
baduzu. Adi, bestela indarkeria 
justifikatzen bukatu ahal duzu; 
biktimak izan diren emakumeen 
azalpenak ukatzen, froga medi-
kuak egon arren bortxaketa egon 
dela zalantzan jarriz edo eraso-
tzailea biktima eta biktima eraso-
tzaile bihurtuz. Famatuekin fut-
bolari, politikari edo aktoreekin 
gertatzen den bezala. Zer egingo 
dugu ezetza «ez» dela ulertzen ez 
dutenekin!? Zer koadrilako «ba-
bosoarekin»!? Zer biktima zalan-
tzan jartzen duen lankide edo au-
zokidearekin? Erantzun! 

Erasoak
ez dira inoiz
sexualitatea

SAIOA
HERNANdEz cASTRO
Sexologoa eta psikologoa

Sexualitateen distirak

KEPA UGARTE MARTIARENA 

Futbola eta euskara ditu oinarri 
orain dela lauzpabost urte So-
pelan martxan ipini zuten egi-
tasmoak. Neska-mutilek eus-

 karaz goza dezaten bermatu gura dute, 
horretarako baliabideak eskainiz.

Kirolean ere euskaraz egitasmoak zer 
helburu dauka?
Batez ere, haurtzaroa bizi duten neska-
mutilei aukera berdintasuna eskain-
tzea da helburua; kirol-irakaskuntza 
euskaraz jaso dezatela ahalbidetzea. 
Gehienbat futbolean ematen da deso-
reka bi hizkuntzen artean; hori dela- 
eta, kirol horretan gabiltza lanean. 
Hala ere, kontua ez da euskara ala gaz-
telania hautatzea. Umeei aukera eman 
nahi diegu euskaraz ere saioak jaso 
ditzaten eta eurekiko komunikazioa 
gure hizkuntzan izan dadin. Desoreka 
hori orekatzen saiatzen gara, txikiek 
futbola euskaraz goza dezaten.

Zein izan da egitasmoaren gaur arte-
ko eboluzioa?
Sopelan, futbolean dabiltzan erakun-
deekin lanean gabiltza. Horietatik bik 
hezkuntzarekin harreman zuzena dau-
kate: Ander Deuna ikastolak eta Zipi-
riñe ikastetxeak. Hirugarrena, ordea, 
kirol-elkarte bat da: Ugeraga. Bakoi-
tzak bere ibilbidea egin du eta, kasu 
guztietan emaitzak positiboak izan di-
ren arren, diagnostikoa egingo bage-
nu, Euskara osasuntsua izeneko mai-
lan egongo litzateke Ander Deuna. 

Horren atzean egongo lirateke Zipiriñe 
eta Ugeraga, hurrenez hurren. Hala 
ere, kontuan hartu beharra dago hiru-
ron errealitatea eta abiapuntuak ezber-

dinak izan direla. Norberaren erreali-
tatetik abiatuta eta estrategia komuna 
izanda, Zipiriñek eta Ugeragak Ander 
Deunaren eredu edo mailara heltzeko 
neurriak hartzen saiatzen ari gara; beti 

ere, kontuan izanda beraien errealita-
tea ez dela Ander Deunarena.

Zein da aurtengo erronka?
Aurten jauzi kualitatibo garrantzitsua 
eman nahi dugu; sei edo zazpi puntu-
ko hitzarmena izenpetu nahi dugu egi-
tasmoan parte hartzen ari diren eragi-
leekin; kirol elkartean, ikastetxean eta 
ikastolan euskararen presentzia area-
gotzea da asmoa. Puntu horietako bat 
da, dauzkaten ahalik eta futbol-talde 
gehien sartzea proiektuan. Baina hi-
tzarmena ez da horretara mugatzen: 
besteak beste, gurasoen artean ere 
euskara sustatzea eta taldeen euskarri 
komunikatiboak euskaraz izan daite-
zela bultzatu nahi dugu. 

«Aukera berdintasuna 
eskaintzea da asmoa»
Kirolean ere euskaraz egitasmoak ikasturte berria hasi du. 12 urtera arteko 300 bat 
neska-mutilek parte hartu zuten iaz, Koikili Lertxundiren zuzendaritzapean. 

Futbola, oinarritik euskaraz proiektuaren zuzendaria da Athletic-eko jokalari ohia.

Sopela

Zainduz egitasmoaren barruan, 
ikastaroa egongo da urriaren 25ean 

eta 27an, martitzena eta eguena, Kur-
tzio kultur etxean. Senideak jagoten 
dabiltzan pertsonei baliabide egokiak 
irakatsi gura dizkiete, lan horretan 
izan ditzaketen arazoei aurre egiteko. 
Saioak 17:30etik 19:30era izango dira;  
eta ikastaroa doan izan arren, aurretik 
izena eman beharko dute parte hartu 
gura dutenek. Aldundiak zuzentzen 
du Zainduz programa. Autonomia per-
tsonala sustatzeko jardueren bidez, 
boluntariotzaren bidez eta zaintzai-
leentzako laguntza psikosozialaren 
bidez bideratzen da zaintza. 

info+: 946 763 999 / www.uribekosta.eu

Hondartzetan TAOren zerbitzua ku-
deatzen duen enpresari lonja alo-

katzea eta, horretarako, informazio 
pribilegiatua erabiltzea egotzi zion EH 
Bilduk Denok Batera (DB) plataforma-
ko zinegotzi bozeramaileari, Sopela.
net agerkariaren arabera. Akusazioak 
ukatu eta euren ordezkaria «kalum-
niatzeko» bere webgunea erabiltzea 
leporatu zion DBTUk koalizio aber-
tzaleari. Sopela.net-eko arduradunek, 
ostera, ez dute begi onez ikusi DBTUk 
«EH Bilduren webgunea» direnik esa-
tea: «2009an, koalizioa existitzen ez ze-
nean, sortu zen agerkaria», aipatu du-
tenez. Gainera, egindako akusazioak 
berretsi egin dituzte. Gaiaren gaineko 
bigarren prentsa-oharrean, «Sopela.
net webguneko artikulu gehienak EH 
bilduko zinegotziek sinatzen» dituz-
tela salatu du DBTUk; euren ustez, 
«gehienetan gu iraintzeko eta kalum-
niatzeko erabiltzen dituzte». 

prentsa-oharra osorik: hiruka.eus/sopela

Urriaren amaieran 
beste ikastaro bat, 
Zainduz programagaz

Denok Bateraren eta 
Sopela.net-en arteko 
tirabira ez da eten

 Sei edo zazpi puntuko 
hitzarmena izenpetu  

nahi dugu parte hartzen 
duten eragileekin  

Akordatzen naiz txikitan, edozein jostailu bihurtzen nuela espazio-ontzi. 
Dena zen irudimenezko bidaia intergalaktikoa. 1969. urtean, Apolo 11k 
lehen gizakiak ilargiratu omen zituen, baina hori guztia iraganeko ger-
takari puntual bat baino ez zen. Urteak igaro ahala, izarrak eta espazioa 

urrunegi geratzen diren ametsak baino ez dira. Baina bada ameslaririk oraindik. 
Tesla ibilgailu elektrikoak (eta automatikoki gidatzen direnak) eta SpaceX espa-
zio-ontziak garatu eta jaurtitzen dituen enpresen sortzailea. Pertsona bakarra da 
hori guztia egin duena, Elon Musk jauna; eta orain, 2023an espazio-ontzi bat Marti-
tzera nola bidal daitekeen azaltzen hasi da. Ez al doa azkarregi?  

Gramofono ixila LANdER UNANUE MENdIGUREN 
Abarkatxo

Lurretik Martitzeraino

Plentzia

Plentzia hiribilduaren urteu-
rrena ospatzeko helburua-
gaz, Udalak hiru lehiaketa 
antolatu ditu: argazki-, era-

kusleiho- eta pintxo-txapelketa. Lehe-
nengoari dagokionez, 2017ko egutegia 
osatuko duten argazkiak aukeratuko 
dituzte ekimen horren bitartez. Horre-
tarako, edozeinek parte har dezake, 
adinez nagusia bada. Gaia hiribildua-
ren ondare arkitektonikoa, historikoa 
eta kulturala izango da; lehiakide ba-
koitzak gehienez 3 lan aurkeztu ahal 
izango ditu, urriaren 3ra arte. Aurkez-
tutako guztien artean, epaimahaiak 
argazki irabazlea aukeratuko du, eta 
horrek 150 euroko saria jasoko du; ho-

rren albotik, beste 12 irudi aukeratuko 
dituzte, 2017ko egutegia osatzeko. 

Erakusleiho eta pintxo-lehiaketa-
ren harira, parte hartu gura dutenek 
urriaren 4ra arte izena eman dezake-
te, turismo bulegoan edo Goñi Porta-
len. Erakusleihoak, gutxienez, urria-

ren 5etik 9ra arte ikusgai egongo dira. 
Pintxo-lehiaketan, ostera, udalerriko 
edozein dastalekuk edo ostalaritza-le-
ku parte har dezake. Lehiaketa urria-
ren 7an, barikuan, izango da. Lehia-
keta bietako irabazleek garaikur bana 
eta 100 euro jasoko dituzte. 

Urteurrena ospatzeko
Hiribilduaren urtemuga 
gogoratzeko asmotan, 
herritarrei begirako hiru 
lehiaketa antolatu dituzte.

info+: www.plentzia.eus

Udaldiari amaiera eman dio da-
borduko Plentziako Turismo Bu-

legoak. Izan ere, Udalak jakinarazi 
duenez, Erribera kalea 23an dagoen 
turismo-bulegoak ordutegi berria 
du joan den irailaren 19tik. Kontuak 
hala, aipatutako bulegoa zabalik dago 
martitzenetik domekara, 11:00etatik 
13:30era. Bestalde, telefonoz edo email 
bidez ipin daiteke harremanetan: 946 
774 199 zenbakiara deituz edo turismo.
plentzia@bizkaia.org helbide elektro-
nikoaren bidez, hurrenez hurren.

Jaietan bizitakoa oroitzeko
Plentzia Telebistak San Antolin jaie-
tako grabazioak auzotarren eskura 
ipini gura ditu. Horretarako, Txefe li-
buru-dendara edo Arraun estankora 
joaterik besterik ez da beharko. USB 
bategaz bertara hurreratu eta bideoak 
deskargatzeko aukera dago-eta. 

info+: www.plentzia.eus / facebook: Plentzia TB

Ordutegi berria du 
Plentziako Turismo 
Bulegoak

Barrika Lemoiz

Ohi den legez, ikasturte berria-
ren hasieragaz batera, lehenen-
go hiruhilabeteko ikastaroetan 

izena emateko epea zabaldu du Barri-
kako Udalak. Aurten, aukeran egon-
go diren tailarrak hauek dira: euska-
ra (doan), martitzen eta eguenetan, 
19:00etatik 21:00etara; pintura, eguaz-
tenetan, 19:00etatik 21:00etara; tai ji-a, 
egun bateko saioa (doan), azaroaren 
19an, 09:00etatik 11:00etara; sukal-
daritza, martitzenetan, 19:00etatik 
21:00etara; ardo-dastaketa, azaroaren 
17an eta 20an, 19:00etan; eta defentsa 
pertsonala, astelehenetan, 19:00etatik 
20:30era. Modu berean, defentsara-
ko ikastaro intentsiboa egongo da au-
keran, 3 orduko lau saio izango dira: 
urriaren 8, 15, 22 eta 29an. Barrikan 
erroldatutakoek zein gainontzeko guz-
tiek urriaren 2ra arte izena eman deza-
kete. Ikastaro bakoitza aurrera eroate-

ko gutxieneko parte-hartzaile kopurua 
10 lagunekoa izango da; pintura-ikas-
taroan, berriz, gutxienekoa zortzikoa 
izango da, eta euskararenean seikoa. 
Izena emateko udal kulturgunera jo 
beharra dago. Ikastaroen prezioa mer-
keagoa izango da barrikoztarrentzat. 

info+: www.barrika.eu
harremanetarako: 946 775 163

liburutegia@barrika.net

Aurtengo ikastaroetan izena 
eman daiteke daborduko

Eusko Jaurlaritzako Ingurumen 
eta Lurralde Politika Sailak amai-
tu du «Armintzako Kofradiaren 

eraikin berriaren oinarrizko proiek-
tua». Horretarako, Lemoizko Udalaren 
eta Armintzako Arrantzaleen Kofradia-
ren laguntza eduki dute; orain proiek-
tua aztertu eta adostu beharra dago, 
instituzioen eta arrantzaleen artean. 

Eusko Jaurlaritzaren Garraio Az-
piegituren zuzendari Almudena Ruiz 
de Angulok azaldutakoaren arabera, 
«proiektatutako eraikinak solairu bi 
izango ditu: behe-solairua, 270 metro 
koadrokoa, nasaren mailan egongo da 
eta Kofradiak erabiltzeko izango da; 
lehen solairuan, bertan dagoen begi-
ratokiaren parean egongo dena, por-
tuko jarduerak kudeatzeko eta sus-
tatzeko bulegoak jarriko dira bertan. 
Solairu hau lurraren gorabehereta-
ra egokitzeko moduan diseinatu da». 

Proiektuaren arabera, eraikineko so-
lairu biak ez daude barrutik elkarren 
artean komunikatuta, bakoitzak bere 
aldetik funtziona dezan bermatzeko.  
Eraikin berri horrek 412.000 euroko 
aurrekontua du. Zenbateko horretan 
ez daude sartuta gaur egungo erai-
kinaren eraiste-lanak ezta gaur egun 
partzela txiki baten jabe den Kofradia-
gaz lor daitezkeen akordioak ere. 

Proposatutako eraikinak solairu bi izango ditu. 

Armintzako Kofradiak badu 
oinarrizko proiektu berria

Izen-ematea urriaren 2an amaituko da. 



Berango
Abstentzioa ............% 33,83
Zuriak ..................................% 0,6
Baliogabeak ....................% 0,34

% 38,84

% 25,54

% 15,18

% 11,46

2012 2016

% 42,06

% 20,68

% 14,7

% 8,54

% 9,03

Lemoiz
Abstentzioa ............% 29,72
Zuriak ............................... % 0,88
Baliogabeak .....................% 0,15

% 55,62

% 34,35

2012 2016

% 55,64

% 29,97

% 9,94

Getxo
Abstentzioa ........... % 32,89
Zuriak ............................... % 0,66
Baliogabeak ....................% 0,25

% 37,1

% 16,78

% 13,02

% 24,47

2012 2016

% 42,15

% 13,67

% 10,79

% 8,19

% 20,49

Sopela
Abstentzioa ............% 35,43
Zuriak .................................% 0,51
Baliogabeak ................... % 0,48

% 41,74

% 30,58

% 11,96
% 6,09

2012 2016

% 43,07

% 25,57

% 16,51

% 6,36
% 4,53

Hauteskundeak Uribe Kostan

Joan den irailaren 25ean, EAEko 1.778.776 herritarrek izan 
zuten Eusko Legebiltzarrerako hauteskundeetan parte 
hartzeko eskubidea. Bizkaian, 947.630 pertsonek bozkatu 
ahal izan zuten; eskualdean, berriz, 134.789 gizon-emaku-

mek. Azken horietatik, 87.774 lagunek eman zuten botoa, Biz-
kaian aurkeztutako 15 hautagaitzen artean 25 legebiltzarkide 
aukeratzeko. EAE mailakoa (%40,15) baino txikiagoa izan da 
Uribe Kostako abstentzio-portzentaia, eta 2012ko ehunekoa 
baino handiagoa (%29,25). Orokorrean, alderdi guztiek egin 
dute behera nabarmen eskualdean, EAJk izan ezik, indartu 
egin da-eta. Modu berean, Elkarrekin Podemosek Uribe Kosta-
ko hirugarren indarra izatea lortu du Eusko Legebiltzarrerako 
bere lehenengo hauteskundeotan. Kontuak hala, eskualdeko 
Iñigo Iturrate, Jon Aiartza eta Izaskun Markinez jeltzaleak eta 
Idoia Mendia sozialista izango dira lau urtez legebiltzarkide. 

Eskualdetik Legebiltzarrerako
Uribe Kostako hautagai denen artetik, 
Iñigo Iturrate, Jon Aiartza eta Izaskun 
Markinez jeltzaleek eta Idoia Mendia 
sozialistak dute eserlekua Legebiltzarrean.

Barrika
Abstentzioa ............ % 37,53
Zuriak .................................% 0,13
Baliogabeak ................... % 0,66

% 45,98

% 9,39
% 7,2

% 31,1

2012 2016

% 46,52

% 25,13

% 12,97

% 5,75
% 6,68

Leioa
Abstentzioa ............ % 37,28
Zuriak ................................% 0,67
Baliogabeak ....................% 0,36

% 39,86

% 16,78

% 19,27

% 12,32

2012 2016

% 41,99

% 12,91

% 17,59

% 11,88

% 10,2

Erandio
Abstentzioa ............% 40,09
Zuriak ................................% 0,63
Baliogabeak ....................% 0,67

% 42,08

% 18,63

% 22,32

% 7,41

2012 2016

% 42,41

% 14,93

% 17,41

% 14,32

% 6,11

Plentzia
Abstentzioa ........... % 29,82
Zuriak .................................. % 0,3
Baliogabeak .....................% 0,13

% 53,67

% 25,33

% 7,17
% 7,62

2012 2016

% 51,68

% 22,44

% 11,81

% 4,89
% 5,91

Gorliz
Abstentzioa ............% 32,09
Zuriak .................................% 0,51
Baliogabeak ....................% 0,24

% 51,06

% 27,01

% 7,92
% 6,64

2012

% 50

% 22,83

% 13,55

% 4,65
% 5,5

2016

Urduliz
Abstentzioa ............% 34,29
Zuriak ................................ % 0,74
Baliogabeak .................... % 0,41

% 45,98

% 29,52

% 10,5
% 5,68

2012

% 49,53

% 22,88

% 14,42

% 5,95

2016

 EAJ          EH BILDU          ELKARREKIN PODEMOS          PSE-EE          PP          BESTEAK   

Kultura

Urria bete ondare
Neska-mutilak Gorlizko sendategitik atera zirenean, 1937 erakusketa ipiniko dute Sertutxenan, besteak beste. © BILBOKO EUSKAL MUSEOA

Zenbait ekitaldi
Barrika
Urriak 15 eta 29 
Las primeras migraciones humanas en 
Bizkaia bisita gidatua (hilak 15, 11:30), eta 
silex-tailerra (hilak 29, 11:30). Elkartzeko 
lekua: udaletxe aurreko plaza. Gazteleraz.

Berango
Urriak 1-31 Bakerantz argazki-erakusketa 
(bisita gidatuak: hilak 13 eta 27). 
Berangoeta kultur etxea.

Erandio
Urriak 22 Historia de las emigraciones 
de Erandio. Fabricas y viviendas obreras 
bisita gidatua. Elkartzeko lekua: 
udaletxea, 12:00etan.

Getxo
Urriak 7 Mugaz bestaldean 
kale-ikuskizuna (euskaraz eta gaztelaniaz) 
Elkartzeko lekua: San Nikolas plaza.
Urriak 7-12 Begoña Punta: erreferentea 
eraikuntzako tekniken migrazioan 
erakusketa eta bisita gidatuak (euskaraz 
eta gaztelaniaz). 12:30ean eta 18:30ean.
Urriak 14 - azaroak 5 Hildakoen eguna 
erakusketa (euskaraz eta gaztelaniaz). 
Villamonteko kultur etxea.

Gorliz
Urriak 7-31 Neska-mutilak Gorlizko 
sendategitik atera zirenean, 1937 
erakusketa. Bisita gidatuak hilak 7, 14, 21 
eta 28; 19:00etan. Sertutxena. Berbaldia, 
hilaren 14an, 19:30ean; gaztelaniaz. 

Plentzia
Urriak 8-31 Migrazioa eta itsas-garraioa  
erakusketa eta bisita gidatuak; euskaraz, 
urriaren 8an. 11:00etan.  Elkartzeko lekua: 
turismo-bulegoa.

Sopela
Urriak 5 - urtarrilak 6 Silexaren bila 
erakusketa. Kurtzio kultur etxea.

Etxetik kanpo: migrazioak eta 
kultura-ondarea goiburua da-
roate aurtengo Ondarearen 
Europako Jardunaldiek. Eu-

ropako Kontseiluaren ekimenez sor-
tutako ekitaldiagaz bat eginez, Biz-

kaiko Foru Aldundiak 16 urte daroatza 
programa hori koordinatzen: 63 uda-
lek, 17 elkarte eta erakunde ofizialek, 
17 museok eta 50 kultur elkarte ingu-
ruk parte hartu dute egitaraua osatze-
ko. Guztien artean, 300 ekitaldi baino 

gehiago antolatuko eta eskainiko di-
tuzte urri osoan. Uribe Kostan, dene-
ra 22 ekimenegaz gozatzeko aukera 
egongo da; Barrikan, Berangon, Eran-
dion, Getxon, Gorlizen, Plentzian eta 
Sopelan migrazioari hainbat ertzetatik 
begiratuko dioten erakusketak, ber-
baldiak, ikastaroak eta abarrak egon-
go dira; horietako zenbait, euskaraz. 

info+: www.bizkaikoa.bizkaia.eus/jep

Ondarearen Europako Jardunaldiakaz bat egin dute 
eskualdeko hainbat udalek ere; ekitaldiak, urri osoan.

Inkestas Rock jaialdian 
17 taldek joko dute

Irailaren 30ean eta urriaren 1ean, So-
pelan egingo den aurtengo Inkestas 
Rock Festibalaren (IRF) egitaraua 

prest dago: 17 musika-talderen kon-
tzertuak, argazki-erakusketa bat eta 
umeentzako jokoak egongo dira, bes-
teak beste. IRFren 11. edizioa izango da 
eta kontzertuak udaletxearen aurreko 
plazan izango dira. IRF Txiki ere plaza 
berean egingo dute; horretan, umeei 
begirako jokoak eta ikastarotxoak an-
tolatuko dituzte, urriaren 1ean. Horrez 
gainera, aurreko edizioetako argazkia-
kaz erakusketa bat osatu dute, berori 
urriaren 2ra arte ikusi ahal izango da, 
La Kala tabernan; Alberto Díaz Calvo, 
Koldo Orue y Jon Lemonen argazkiak 
dira. Amaitzeko, jaialdiaren ardatz eta 
mami diren kontzertuak ezin aipatu 
barik utzi. Akorduan izan, IRFk bereiz-
garri esanguratsu bat duela, eta arima 
horri jarraituz, gure eskualdeko 17 tal-
degaz osatu dute egun biko egitaraua. 

Facebook: Inkestas Rock Festibal

Zirkun Zirkoak ikastaroak emango 
ditu euskaraz Plentzian, Armintzan 

eta Sopelako Ander Deuna ikastolan; 
zenbait udal eta erakundegaz elkar-
lanean. Plentziako eskolak barikue-
tan (17:45-19:15) izango dira, ikasturte 
osoan. Armintzako (Lemoiz) eskolak 
eguaztenetan (18:30-20:00) izango dira, 
datozen hiru hilabeteetan, momentuz. 
Bi horien izen-ematea itxita dago; ha-
lere, lekuren bat egon liteke, interes-
dunak antolatzaileakaz harremanetan 
ipini baino ez du egin beharko. Ander 
Deuna ikastolako ikastaroa orain pres-
tatzen dabiltza; eguaztenetan (16:00-
17:30) izango litzateke. Horretan izena 
emateko aukera badago oraindino. 5 
urtetik gorakoei begirako zirku-ikasta-
roak dira, eta Barrikan bizi den Izaskun 
Rueda gasteiztarrak emango ditu; iaz 
Plentzian legez. Uribe Kostakoez gai-
nera, Sondikan, Bilbon (Karmelo ikas-
tola) eta Ubiden ere emango dituzte. 

Harremanetarako: 656 750 793

Zirku-ikastaroak euskaraz 
eskainiko ditu Zirkun 
Zirkoak, Plentzian, 
Armintzan eta Sopelan

Kontzertuak
Irailak 30, barikua
18:00-18:40 Ilbet.
18:50-19:30 Karla Imbert.
19:45-20:25 Cordura.
20:40-21:20 Sönambula.
21:35-22:15 Grand Matter.
22:30-23:10 Chivo.
23:25-00:05 A.D.
00:20-01:00 Tributo A.

Urriak 1, zapatua
17:00-17:40 Heisenberg.
17:55-18:35 Jox.
18:50-19:30 Free The Wheel.
19:45-20:25 Meido.
20:40-21:20 Molikote.
21:35-22:15 Purple Vellocet.
22:30-23:10 Crowd.
23:25-00:05 The Ribbons.
00:20-01:00 Tooth.
Urriaren 2ra arte festibalaren 
argazki-erakusketa, La Kala tabernan.

Udako gauei agur
eginda segidan:
animoak ximelak,
indarrak dilindan...
Gogoei eutsi behar
udako distiran
ez daitezen erori
orbelak bailiran.

KERMAN  
dIAz 
FRANcO
Bertsolari urruñarra

Hitza emanda

HIRUKAk proposatutako hitz 
baten harira, ALBEko kideek 
bertso bat jarriko digute atal 
honetan, astero-astero.

Orbelak

Beldur Barik egitasmoak an-
tolatutako sariketa ez da 
ikus-entzunezkoen lehiaketa 
bakarrik. «Aurkeztutako la-

nek Beldur Barik jarrera azaldu behar 
dute; hau da, kultura matxistaren zein 
indarkeria sexistaren adierazpen des-
berdinak eraldatzeko norbanako zein 
taldekako konpromisoa islatu behar 
dute», adierazi dute antolatzaileek. 
Azaroaren 9ra arte egongo da lanak 
aurkezteko aukera; irabazleen izenak 
azaroaren 26an ezagutzera emango 
dituzte, Urdulizen egingo den topake-
tan. Hala ere, Araba, Bizkai eta Gipuz-
koa mailako lehiaketaz aparte, tokian 
tokiko sariketak egingo dituzte hain-
bat herritan eta eskualdetan; besteak 
beste, Erandioko Udalak (www.eran-
dioko-udala.net) eta Uribe Kostako 
Mankomunitateak (www.uribekosta.
eu) ikus-entzunezkoen lehiaketa pro-
pioak egingo dituzte. 

Lehiaketa 12 eta 26 urte bitarteko gazteei begirakoa da. © BELDUR BARIK

Zure beldur barik 
jarrera zabaldu!
Gazteen artean sexu-indarkeria saihesteko asmotan, 
ikus-entzunezko lanen lehiaketa martxan ipini du 
Berdinsareak; Urdulizen emango dituzte irabazleen izenak.

Oinarrietako batzuk
Nori dago zuzenduta?
Lehiaketa 12 eta 26 urte bitarteko gazteei 
zuzenduta dago.
Maila bi daude: 12-17 urte bitartekoak, eta 
18-26 urte bitartekoak.
Bakarka edo taldeka (ikastetxe bat, 
ikasgela bat, elkarte bat) parte har daiteke.

Lanak aurkezteko epea
Irailaren 9tik azaroaren 9ra bitartean, 
beldurbarik.org webgunean.

Sariak
Kategoria bakoitzean, 500 euroko saria 
eta 300 euroko aipamen berezi bana 
banatuko dituzte. Horrez gainera, herritarren 
bozken bitartez (azaroaren 18tik 21era) 
aukeratuko da 300 euro zeinek irabazten 
dituen. Azkenik, 300 euroko saria jasoko du 
ikus-entzunezko ekoizpen onenak.

Sari-banaketa
Azaroaren 26an, zapatua, Urdulizen.

info+: beldurbarik.org

Horacio Ibarra eta Jose Ibarrola 
omenduko ditu Komiki Azokak

Getxoko 15. Komiki Azokak Hora-
cio Altunari (Córdoba, Argenti-
na; 1941) gorazarre egingo dio; 

El loco Chávez edo Las puertitas del 
Sr. López lanakaz arrakasta lortu du 
marrazkigile argentinarrak nazioar-
teko mailan. Gainera, José Ibarrola 
(Bilbo, 1955) ilustratzaile, pintore, es-
kultore eta eszenografoa ere saritu-
ko du; euskal arte-eszenako errefe-

rentzia-sortzailea izan da bilbotarra. 
Azoka azaroaren 18tik 20ra egingo 
dute, Areetako Xake plazan; 60 salto-
ki egongo dira bertan. Halaber, hain-
bat jarduera eta nazioarte-mailako egi-
leak ere egongo dira. Bestalde, David 
Aja (Valladolid, 1977) komikigilearen 
erakusketa ipiniko dute; berak egin du 
Getxoko 15. Komiki Azokaren kartela. 

info+: www.salondelcomicdegetxo.net

Munduko bost kontinenteetako 
landare apaingarrien azoka har-

tuko du, bigarrenez. Aste-akabu ho-
netan izango da, urriaren 1ean eta 
2an, EHUko campuseko Arboretumen. 
Gainera, doako autobusa egongo da 
leioaztarrentzat, bertoko Udalak adie-
razi duenez. Guztira, 31 ekoizlek baiez-
tatu dute parte hartuko dutela, eta eu-
ren bildumak aurkeztuko dituztela. 
Bost kontinenteetako landareak mire-
tsi eta erosi ahal izango dira, prezio oso 
onean. Bisitariek indarberritzeko au-
kera ere izango dute, bertoko produk-
tuak dastatuz azokan bertan; umeen-
tzako jolasgunea ere egongo da. 

Urriaren 1ean eta 2an 
Munduko Landareen 
bigarren Azoka egingo 
dute Leioako campusean

Perseo zineforumak ikasturte be-
rriari hasiera emango dio urriaren 

4an, martitzena, Bikoteak. Sekretuak 
eta gezurrak zikloagaz. Hala, aipa-
tutako egunean, 45 años (Erresuma 
Batua, 2015) 7 urtetik gorakoentza-
ko filma eskainiko dute, gaztelaniaz, 
Kultur Leioako entzungelan. Hitzor-
dua 20:00etan ipini dute; sarrerak 
2,50 euroan daude salgai. Zikloa osa-
tzeko martitzenero pelikula bat eman-
go dute: Luces de París (urriak 11), Le 
Week-End (urriak 18) eta Antes del frío 
invierno (urriak 25) hurrenez hurren. 
Bikoteaz gainera, «emakumea eta isla-
ma» ere izango dute berbagai. 

Urriaren 4an ikasturte 
berriari hasiera emango 
dio Leioako Perseo 
zinema-zikloak

Urriaren 6an, eguena, Amama peli-
kula egongo da ikusgai, gaztela-

niaz, Sopelako Kurtzio kultur etxean, 
Itzartu emakumeen elkartearen eki-
menez. Hitzordua 18:00etan ipini dute; 
sarrera, doan. Asier Altunak 2015ean 
zuzendutako lana da Amama. Drama 
hori zuzendariak euskaraz egin zuen 
bigarren film luzea da, Aupa Etxebes-
te! lanaren ostekoa. «Gatazkaren gai-
neko familiarteko istorio bat da; hiria-
ren eta landa-gunearen, iraganaren 
eta orainaren, gurasoen eta seme-ala-
ben arteko gatazkena, hain zuzen ere. 
Mundua isiltasun elokuenteenetik be-
giratzen duen amona bat da pelikula-
ren protagonista nagusia». 

Amama filma emango 
dute Sopelan, Itzartu 
emakumeen elkarteak 
antolatutako saioan

Erabakitzeko eskubidea-
ri da gokionez, ez dugu 
bat ere txarto hasi lan-ur-
te berria. Euskal gizartean 

ehuntze lan handia egiten ari 
gara eta, horri esker, oinarrizko 
printzipio demokratiko honen 
aldeko sentimendua eta jarrera 
nagusitzen ari da. Guztiz logi-
koa da, gainera: nork ez du bada 
bere etorkizuna erabaki nahi? 
Desadostasunak egon daitezke 
zer eta nola galdetuak izan nahi 
dugun erabakitzeko orduan, eta 
hori argitzeko adostasunaren bi-
dea jorratu beharra dago, baina 
Demokrazian ezin da zalantzan 
jarri herritarron etorkizuna herri-
tarron esku dagoela eta guk, he-
rritarrok, izan nahi dugula etor-
kizun horren protagonistak. Ba al 
dago demokrazian bizi nahi duen 
inor ideia horren kontra?

Gure Esku Dagon harritu egi-
ten gara entzuten dugunean eus-
kal legebiltzarretan —Iruñekoan 
eta Gasteizkoan— batzuk erabaki-
tzeko eskubidearen alde daudela 
eta beste batzuk kontra. Demo-
krazian bizi nahi dugun guztiok 
gaude erabakitzeko eskubidearen 
alde eta ideia hori hain da sendoa 
naturaltasun osoz ari dela eus-
kal herritarren artean zabaltzen. 
Ideia horrek, gainera, jarrera ba-
tzuk eta kultura politiko berri bat 
dakartza gu guztiongan eta hori 
ere oso positiboa da: desadosta-
sunen gainetik adostasunari erre-
paratzea, hitz egiten jakiteaz gain, 
entzuten jakitea, enpatia, alderdi 
positiboak jorratzen jakitea, …

Erabakitzeko eskubideak ez 
du zatitzen. Alderantziz, batu egi-
ten gaitu. Herritarren aukera edo 
norabide politiko ezberdinen, 
orubea da. Demokraziaren prin-
tzipiorik garrantzitsuena. Herri-
tarrek beraien etorkizun politikoa 
ezin erabakitzea eta demokrazia 
ezin dira uztarri berdinean joan.

Denona da erabakitzeko esku-
bidea eta erabakiaren bidea elka-
rrekin egin behar dugu. Guk, herri-
tarrok, zeregin garrantzitsua dugu 
bide horretan, gu baikara protago-
nistak. Ez ahaztu hori, adiskide. 

Erabakitzea, 
herritarron 
eskubidea

zELAI 
NIKOLAS EzKURdIA
Legelaria

Gure esku



2016ko irailak 29 | urriak 516  

KEPA UGARTE MARTIARENA 

Algortako Portu Zaharra eta 
Karrantza artean bizi da eta 
lan egiten du gaur egun Lau-
rita Siles Ceballos (Marbella, 

1981) artistak. Mutur beltz egitasmoan 
buru-belarri murgilduta egoteaz gai-
nera, doktoretza amaitzen dabil EHU-
ren Arte Ederren Fakultatean. David 
Hornback (Los Angeles, 1962) eta Lei-
re Urbeltz (Iruñea, 1985) sortzaileakaz 
batera, Bosteko 2016 erakusketa ibilta-
rian dauzka ikusgai bere artelanak.

Ederra izan behar du Bosteko erakus-
keta ibiltarian parte hartzeak.
Zoragarria da! Askotan, Bilboraino 
joan behar izaten dute artezaleek ho-
rrelako erakusketez gozatu ahal iza-
teko; Bostekoren bitartez, ordea, bost 
udalerritan (Basauri, Leioa, Arrigo-
rriaga, Amorebieta-Etxano eta Getxo) 
egongo dira ikusgai David Hornback, 
Leire Urbeltz eta nire artelanak. 

Horrez gainera, herritik mugitu ba-
rik joan ahal izango dira nire gertu-
ko eta lagunak nire sorkuntza-lanak 
ikustera. Abenduan, Algortako Torre-
ne aretoan izango baitu helmuga Bos-
teko 2016 erakusketak. Ederra da!

Deserriratuen bidaia da aurtengo 
erakusketaren goiburua.
Bilbao Arte Fundazioaren zuzenda-
riari Juan Zapaterri bururatu zitzaion 
deserriratuen inguruan hitz egiteko 
ideia, seguruenik, Europako mugetan 

pilatutako milaka errefuxiatu jasotzen 
ari diren tratu lotsagarria ikusita.

Bosteko 2016 erakusketa ibiltarian 
artelanak aurkezteko aukeratuak izan 
garen lagunoi dagokigunez, hirurok 
gure sorterriagaz zer ikusirik ez dau-
katen gaien inguruan gabiltza lanean. 
Ni andaluziarra naiz eta Karrantzako 
mutur beltz ardia daukat aztergai. Da-
vid, berriz, estatubatuarra da; Bilboko 
Alde Zaharrean dauka ikasgela. Ingu-
ruan ezagututako hainbat lagun erre-
tratatu eta horiek ikasgelatik zenbat 
pausotara ezagutu zituen zenbatzen 
ibili da: «2 urratsetara ezagutu nuen 
Alessandro. Judith, ostera, 5 urratseta-
ra...». Azkenik, Leire nafarrak Erruma-
nian zegoela egin zituen bere lanak.

Zer ipini duzu ikusgai Bostekon?
Mutur beltz proiektuan egindako la-
nen lagin bat baino ez da. Nire mutila 

den Josebaren aitak, mutur beltz arra-
zako 50 ardi dauzka; Karrantzako ardi 
autoktonoa da. Horiek ikusita bereha-
la piztu zitzaidan artilearen prozesua 
ezagutzeko grina. 

Artilea lantzeko tresnak egin dituzue.
Hiru objektu-eskultura sortu genituen: 
BiziKarder bat (artilea kardatzeko bi-
zikleta); BiziRueka bat (gorua duen 
bizikleta); eta BiziFeltro bat (feltroa 
egiteko gailua, bizikletara egokitua). 
Horrez gainera, Karrantzako mutur 
beltz ardien artileagaz 50 txapela eta 

txaleko bi egin genituen. Azken horiek 
dira egindako tresna horiekaz lan egi-
teko jantziak.

Eta ikus-entzunezko lanak ere ipini 
dituzu Bosteko erakusketan.
Bai. Udan, mutur beltz arrazako ar-
diak dituzten artzain batzuen ba-
serrietan egon ginen, eta Karrantza 
bailarako irute-prozesu tradizionala 
ezagutzen duten emakumeakaz ere 
bai. Beraien zeregina ezagutu eta ikasi 
nahi genuen, eta lan horietako batzuk 
agiri bideografiko batean jasota utzi. 
Azkenean, 2015eko azaroan aurkeztu 
genituen filma eta proiektua, La En-
cartada txapel-fabrika ohian.

Zein da Mutur beltz egitasmoaren 
helburu orokorra?
Proiektu agroekologikoa landu gura 
dugu, artetik abiatuta. 

Karrantzako bertoko ardia ezagututa sortu zitzaion artilearen prozesua ezagutzeko grina Laurita Silesi.

Laurita Silesek Bosteko 
erakusketan dauzka ikusgai 
bere artelanetako batzuk; 
urriaren 3tik 23ra Kultur 
Leioan ipiniko dituzte.

«Proiektu agroekologikoa landu gura 
dugu, praktika artistikotik abiatuta»

 Nire herrian, Algortan, 
izango du helmuga, 

abenduan, Bosteko 2016 
erakusketa ibiltariak  



Martxan da herri-bozketa: urriaren 2ra arte gustukoen dituzun 3 argazki aukera ditzakezu

AUKERATU ZURE ARGAZKIRIK GOGOKOENAK ETA EMAN ZURE BOTOA www.hiruka.eusen

URIBE KOSTAKO UDA  
ARGAzKI-LEHIAKETA

Botoa emateko 
ordua da!



Atletak, Berangora!

Kirolak

Honezkero 286 pertsonek 
behintzat izena eman dute 
zirkuituko 1.609,344 metroak 
betetzeko zapatuan, nork 

bere mailan. Izen-ematearen epemuga 
eguena izango da, eta Berangoko Atle-
tismo Taldearen webgunean eta Ture-
sultado.es atarian egin daiteke, doan. 
Halere, Juan Pablo Arnedo Berangoko 
Udalaren idazkariak aurreratu duenez, 

antolatzaileek 300-320 atleta besterik 
ez dituzte onartuko, antolaketa-lanak 
ez zailtzeko. Hala, garrantzitsua da ize-
na ahalik eta lasterren ematea. Marti-
tzenean, kirolzaleek kolapsatu egin zu-
ten Berangoko klubaren webgunea.

Zeruan baino izar gehiago aurkitu-
ko ditu Berangon Milia ikustera joango 
denak. Elite mailan, Rion edo Londre-
sen lehiatu ziren hainbat atleta olinpi-

kok parte hartuko dute: Sofia Ennaoui 
poloniarrak, Isabel Macias Chow ara-
goitarrak, Esther Guerrero Puigde-
vall katalanak, David Bustos Gonzá-
lez balearrak, Kevin López Yerga eta 
Luis Alberto Marco Contreras andalu-
ziarrak, eta abarrek. Era berean, Ams-
terdameko Europako Txapelketako 10 
parte-hartzaile izango dira, tartean 
Ilias Fifa Temsamani eta Adel Mechaal 
Mechaal, 5.000 metroko txapelduna 
eta txapeldunordea. Bestalde, Beran-
goko iazko txapeldunak ere izango 
dira: Solange A. Pereira Da Ponte eta 
Carlos Alonso García. Nazioarteko eta 

Euskal Herriko goi-mailako gutxienez 
33 atleta onenetarikoak izango dira, 
elite mailan. Aurten, belaunaldi-alda-
keta hasi dela igarriko da Milian.

Saria Espainiatik
Pasa den urtarrilean, Espainiako Atle-
tismo Federazioak Estatu espainiarre-
ko miliarik onenaren saria eman zion 
Berangoko Miliari. Hainbat urteren eta 
ahaleginen ostean lortutako aintzates-
pen hori ez galtzeko asmoa erakutsi du 
Josu Hernandez Berangoko Atletismo 
Taldeko presidenteak. 
izen-ematea: berangoatletismo.com edo turesultado.es

Berangoko Nazioarteko Miliaren 29. edizioa jokatuko 
da zapatu honetan, urriak 1, Gobelaldeko zirkuituan. 
16:20tik aurrera korrika egingo dute ehunka atletek.

Miliaren aurrekontua mantendu ahal izatea da Berangoko Atletismo Taldeak, Berangoko Udalak eta Aldundiak duten kezka; aurten, 40.000 bat eurokoa da, % 17 jaitsi ostean. 

Pasa den zapatuan jokatu zen Ai-
zarnazabalen Euskadiko Lasto-
jasotze Txapelketaren hamarga-

rren edizioa. Bertan, berriro ere José 
Martín Bustinza Olabarri «Tubi»-k jan-
tzi zuen txapela; daborduko, bere zaz-
pigarren txapela da. Proba horretan 
Beñat Amade Fullaondo algortarrak 
hirugarren postua lortu zuen.

Ohi den legez, partaide bakoitzak 
45 kiloko lasto-fardo bat altxatu behar 
zuen, 7 metroko altueraraino, aha-
lik eta gehienetan bi minutuan. José 
Martín Bustinza dimoztar txapeldu-
nak 44 urtegaz Euskadiko txapelkete-
tako bere markarik onena egin zuen: 

25 jasoaldi. Bigarren postuan sailkatu 
zen José Lauzurika Fernandez de Go-
rostiza arabarra, 19 jasoaldi eginda. 
Kopuru bera egin zuen Amadek, baina 
20. jasoaldia betetzeko denbora gehia-
go behar izan zuen algortarrak. 

Amade hirugarren, 
lasto-jasotze lehiaketan

Nerea Eugenia Iturriaga Gonzá-
lez eta Juan Pérez Moran atleta 
getxoztarrek irabazi zuten do-

mekan Bizkaiko Zubiko herri-lasterke-
taren VI. edizioa, kategoria nagusian. 
Emakumezkoetan, Arflu taldeko txi-
rrindulari ohiak 38.49 denbora egin 
zuen. Pérezek, berriz, 34 minutu eta 38 
segundo behar izan zituen ibilbidea-
ren 10 kilometroak betetzeko.

Emakumezkoen sailkapen nagusi-
ko podiuma osatu zuten Amaia Agi-
rrek (44.56) eta Sabrina Ana Vaden Gó-
mezek (47.53). Gizonezkoetan, ordea, 
bigarrena Kristian Quintans Domín-
guez izan zen, 34.57 denbora eginda; 

hirugarren sartu zen Iban Arrate, 49 
segundora (35.46).

Bestelako kategoriak
Gazte mailan, Bizkaiko Zubiko herri-
lasterketako podiumaren goiko alde-
ra igo ziren Ainhoa Elorza eta Nico-
las Bontigui Corral. 20 eta 34 urteko 
etorkizun oparoko seniorren sarian, 
Nerea Eugenia Iturriaga eta Kristian 
Quintans igo ziren berriro podiumera. 
Beteranoen A maila, 35 eta 44 urte bi-
tartekoena, Juan Pérez eta Amaia Agi-
rrerentzat izan zen. Azkenik, Betera-
noen B mailako saria Arantza Peñak 
eta Kepa Herguedasek jaso zuten. 

Bizkaiko Zubiko proba, 
Iturriaga eta Pérezentzat

Beñat Amade.

Zapatu honetan, urriak 1, Ge-
txo eta Askartza Claret saski-
baloi-kluben emakumezko en 
talde nagusiak estreinatuko 

dira denboraldian. Hego Euskal Herria 
eta Errioxa hartzen dituen Bigarren 
Mailan jokatuko dute biek. Getxoz-
tarrek Gasteizko Ibaiondo kiroldegia 
bisitatuko dute, bertako Los Bello-
tas-Vitoria taldearen aurka jarduteko 
18:30etik aurrera. Astebete berandua-
go etxean, Faduran, estreinatuko dira, 
hilaren 9an, domeka. Bertan, Araba 
taldea jasoko dute, 16:00etan. Hori-
beltzek galdutako Lehenengo Mailara 
igotzea izango dute helburu nagusia, 
Fran García teknikoaren aginduetara. 
Askartza ere zapatuan estreinatuko 

da, Hondarribiaren aurka, Askartzan, 
16:00etan. Bigarren jardunaldian oste-
ra, urriaren 8an, Logroñora bidaiatuko 
dute gorritxoek, 20:00etan, Campus 
Promete taldearen aurka lehiatzeko. 
Asier Hormaechea eta Alejandro Blas-
co entrenatzaileen agindutara, sendo 
prestatzen dabiltza leioaztarrak, are-
rio gogorren aurka jardunez: aurreko 
astean, Kataluniako Sant Fruitos de 
Bages herrian, bertako taldearen eta 
Sant Cugat-en aurka galdu zuten.

Lehenengo Mailan, Leioako Saski-
baloi Taldeak urriaren 15era arte itxa-
ron beharko du denboraldia hasteko. 
Egun horretan etxean jokatuko du, 
Sakonetan, Ibaeta Bera Bera EHUren 
aurka, 18:30ean. 

Lointek Gernika saskibaloi-taldeak 
irabazi zuen zapatuan Javi Du-
rangoren omenezko hirugarren 

lehiaketa, era berean Bizkaia Elite Tor-
neoaren bosgarrena. Algortako Fadu-
ra kiroldegian jokatu zuten finalean, 
Gasteizko Lacturale Araski taldeko 

emakumeei 71-57 nagusitu zitzaizkien 
gernikarrak. Hain zuzen ere, aurreko 
aste-akabuan Euskal Kopako finala jo-
katu zuten talde bi horiek lehiatu ziren 
Algortako finalean ere. Aurreko edi-
zioetan legez, emakumeen elitezko sas-
kibaloiaz gozatzeko aukera izan zen. 

Saskibaloi-liga, zapatuan, abian

Aurtengo Askartzako taldea. © ASKARTZA SASKIBALOI TALDEA

Finalean bizkaitarrek ezarri zuten erritmoa. © NAIA FERNANDEZ - GERNIKA SASKIBALOI KIROL ELKARTEA

Lointek Gernikak lortu 
du Javi Durango saria

José Luis Ugarte bela-lehiaketan launa sari eroan zituzten Abra-
ko Itsas Errege Klubeko nabigatzaileek eta kanpotik etorritakoek (Kanta-
briatik eta Gasteiztik) . Zapatuko itsasaldiak bertan behera geratu ziren. 155 
marinel eta 126 belaontzi izan ziren denera. © ABRAKO ITSAS ERREGE KLUBA

Leioako taldeak, 
Euskal Herriko 
Superkopan

Portugaletek hartuko du domeka 
honetan, urriak 2, waterpolo-den-

boraldiaren lehenengo titulua, Euskal 
Herriko Superkopa. Bertan, Askartza 
emakumezkoetan eta gizonezkoetan 
lehiatuko da, eta Leioa Waterpolo 
emakumezkoetan izango da. Hain zu-
zen ere, Superkopa irabazteko fabori-
toa da Leioa, Estatu mailako liga joka-
tzen duen talde bakarra izango delako 
Portugaleteko hitzorduan. Beraz, ba-
liteke B taldekoek partida jokatzeko 
aukera izatea. Gainera, leioaztarrak 
Madrilgo Rivas Lehiaketa irabaztetik 
datoz; pasa den zapatuan jokatutako 
partida bietan nagusituta. 

Plentziako Errotabarri futbol- 
ze laia jokoz kanpo dago. Eten-
bako arazo-kate baten ostean, 
zelaia konpontzeko lanak gel-

diarazi egin behar izan dituzte, ha-
labeharrez. Naturak, globalizazioak 
eta krisi ekonomikoak batera jo dute, 
Plentziako Kirol Elkartearen aurka. 
Pasa den uztailean, Naturf Develop SL 
enpresak lortu zuen Errotabarriren zo-
rua berritzeko kontratua, 185.804,36 
euroren truke. Isolamendua eta be-
lar artifiziala ipintzeko prestaketak 
arazo barik egin zituzten eta irailaren 
9rako espero zuten futbol-zelaia es-
treinatzea, denboraldiaren hasierara-
ko. Zain zeuden Plentziako 13 taldeak, 
300 bat jokalari eta eskolaz kanpoko 

jarduera legez futbola egin gura duten 
neska-mutilak. Zoritzarrez, ekaitz ba-
ten eraginez, belar artifiziala Shangai-
tik ekarri behar zuen itsasontzia por-
tutik atera ezinik geratu zen eta lanen 
amaiera irailaren 30era atzeratu zu-
ten. Gerora, garraioaz arduratzen zen 
Hanjin Shipping Hego Koreako on-
tzi-enpresa nagusienak behea jo zuen. 
Hala, pasa den astean, larrialdiko bile-
ra egin zuten Udalak eta Naturf Deve-
lop SL enpresak. Biek adostu zuten la-
nak amaitzeko data azaroaren 8ra arte 
atzeratzea, baina Udalak enpresari 
egotzi diezazkiokeen zigorrak baztertu 
barik. Halere, Espainiako Ingurumen 
Ministerioak urriaren 27ra arteko bai-
mena luzatu beharko luke. 

Errotabarri azaroaren 8rako ote?

Eskolaz kanpoko ekintzetan, neska-mutil nahiko galduko ditu aurten Plentziako futbol-taldeak.

Amarratz surf-taldeak antola-
tuta, datorren urriaren 8an 
egingo da Barrika Surf Klasika 

txapelketaren 29. edizioa, Barrikako 
hondartzan. Bosgarren urtez, galdu-
tako lagunak oroituko dituzte. Aurten, 
Tomy, Mikro eta Julitoren omenez ez 
ezik, Sabasen oroimenez ere izango da 
memoriala. Aurtengo kartela eta elas-
tikoa berari eskainiko dizkiote, «beste 
inori protagonismoa kendu barik».

Ohi legez «beste arrazoi batzuk di-
rela-eta, «egun berezi horretan parte 
hartu gura baina ezin duten horiek» 
ere akorduan izango dituzte. Azken 
urteotako emaitza ona ikusita, surf-

txapelketa, sari-emanaldia eta kon-
tzertua egun bakarrean egingo dituz-
te aurten ere, «ahalik eta jende gehien 
egoteko», Amarratzeko kideek publi-
koki azaldu dutenez. Klasikan parte 
hartzeko beharrezkoa da Amarratze-
ko bazkide izatea, gutxienez klubean 
urte bateko antzinakotasuna izatea, 
eta federatuta egotea. Izan ere, aur-
ten Euskal Herriko Surf Federazioak 
ez du eskaintzen egun bateko asegu-
rurik. Izena emateko nahikoa da posta 
elektronikora mezu bat bidaltzea, ize-
na eta kategoria adierazita. Epemuga 
urriaren 6a da, eguena. 

izen-ematea: amarratz@gmail.com

Barrika Surf Klasikan, 
izen-ematea zabalik

Jon Elortegi Lekanda «Txapas» 38 
urteko arraunlari barrikoztarrak 
Deustura jauzia eman du, Ber-

meo-Urdaibaigaz San Miguel Liga ira-
bazi ostean. Datorren denboraldian, 
arraunlari lanak utzi eta Deustuko gi-
zonezkoen lehenengo taldeaz ardura-
tuko da, Tomatera traineruaren eski-
faia entrenatzeko; KAE-1 ligan daude 
deustuarrak. Deustu Arraun Taldeak 
zabaldu duenez, fitxaketa horregaz 
«Deustu bere jarduerari beste bul-
tzada bat ematen ahalegintzen dabil, 
KAE-1 Ligan finkatu eta aurrera egi-
teko». Helburu hori «emakumezkoen 
traineruaren garapenagaz eta beheko 

mailetako ordezkaritza zabalagaz uz-
tartu» gura du klubak. Deustuko zu-
zendaritzak nabarmendu du «ilusioa 
ematen duen errefortzua» dela . Klu-
bak «harrobiagaz» lan egiteko filoso-
fia berretsi du. 

© DEUSTU ARRAUN TALDEA

Jon Elortegik Deustuko 
taldea entrenatuko du

eta gainera 
hiruka.eusen:

Kosta Trailek 
15.000 euro eman 
dizkie Gurutzetako 
Onkologiako 
umeei eta Bizkaiko 
diabetikoei 

Castroviejok 
baieztapena jaso du 
Katarreko Mundialean 
lehiatzeko



Ura
(Abenduak 21-Urtarrilak 19)

Erabat nekatuta sentituko zara, baina kontuan har-
tu alde positiboa: lortu duzuna ez da gauerdiko 
ahuntzaren eztula.

Hostoa 
(Apirilak 20-Maiatzak 19) 

Adi egon gorputzean sartzen dituzun elikagaiei eta 
ahalegindu zaitez berdeago jaten. Horrez gainera, 
den-dena ez da arrosa kolorekoa izango.

Iratzea 
(Abuztuak 18-Irailak 16)

Aldaketa-garaiak datoz. Halere, ez beldurtu; espe-
rientzia interesgarriak helduko zaizkizu-eta etxeko 
ateraino. Balia egizuz.

Otsoa 
(Urtarrilak 20-Otsailak 18) 

Zure bizitzan nabigatzen nahiko lanik ez eta zure in-
guruan gertatzen diren kontu denakaz larritu behar 
zara? Horrek tentsioan ipiniko zaitu etengabe!

Eguzkia 
(Maiatzak 20-Ekainak 18)

Zure ahalmenak garatzeko bolada ona dator. Ho-
rrek lagunduko zaitu zure harremanak hobetzen la-
gunartean eta sendiagaz.

Meta 
(Irailak 17-Urriak 16)

Eztabaida bat baino gehiago izango duzu, diru-
kontuak direla-eta. Arretaz ibili eguneroko ekono-
miagaz: ez gastatu ez dauzkazunik. 

Adarra 
(Otsailak 19-Martxoak 20) 

Osasun aldetik sasoian sentitzen zara, baina, hale-
re ez fidatu: edozein gaixotasun sendatzea erraza-
goa da, aurretik atzemanez gero.

Garia 
(Ekainak 19-Uztailak 18)

Zabal egiezu zure bihotza maite zaituzten pertsona 
horiei. Ez zaizu damutuko; gainera, badakizu eurak 
direla benetan lagun zaitzaketen bakarrak.

Hazia 
(Urriak 17-Azaroak 15)

Energiaz gainezka, baikor eta gogotsu zabiltza. 
Ahalegindu zaitez oreka bilatzen, egin beharre-
koen eta maitasun kontuen artean. 

Aitzurra 
(Martxoak 21-Apirilak 19)

Uste duzuna baino askoz gehiago daukazu oraindi-
no ikasteko. Egin kasu zure lagun, sendi eta auzo-
koei, eta bidea erraztuko dizute.

Lastoa 
(Uztailak 19-Abuztuak 17) 

Arazo denak zure kabuz konpondu beharrean, 
aholkutxo bat: hobeto aterako zaizu dena zure in-
guruan daudenei arreta apur bat ipintzen badiezu.

Negua 
(Azaroak 16-Abenduak 20)

Gustura sentituko zara fisiko zein psikologikoki, bai-
na kontuz ibili: gehiegikeriak alde batera utzi behar 
dituzu. Hartu, behar dituzun orduak lo egiteko.

Horoskopoa

Denborapasa

publi@hiruka.eus
944 911 337

Urtebetetze, 
ezkontza zein 
jaiotza...
Bidali zeurea!

Zorion  
agurrak

Zorionak Maria eta Mikel! Ongi etorri 
Maitane! Kuadrilla honetan ez zaizu 
osaba-izekorik faltako, potxola. 
Besarkada handi bat hiruroi.

Zorionak Irati! Familia-bazkarian 
beti isil-isilik zauden arren, ez 
pentsa bertan zaudela ez dakigunik. 
Urtebetetze-egun ederra igaro 
dezazula opa dizugu. Muxu handi bat.

Asko estimatzen ditut ematen 
dizkidazun besarkadak, baita 
askaritako prestatzen dizkidazun 
bokata goxoak ere. Mila muxu merezi 
dituzu! Zorionak amama Mari Carmen!

MAIALEN
ALGORTA
Kuadrillaren 
partez

IRATI
ALGORTA
Familiaren partez

AMAMA   
MARI CARMEN
ALGORTA
Zuriñeren partez

5€

Sudokua
Gogoan hartu 1etik 
9ra arteko zenbaki 
denek agertu behar 
dutela zutabe, 
ilara eta azpilauki 
bakoitzean.

Soluzioa

Oin-
tramendu

SARIA

Urriaren 7a baino lehenago, helarazi erantzuna, zure izen-deiturak eta harremanetarako bide bat hauetakoren bat erabiliz:
hiruka@hiruka.eus edo 944 911 337

baterako lehenengo 
kontsulta bat  
zozkatuko dugu. 
Gura duzu?
Oinutsik podologia-zentroaren 
ekimenez egingo du HIRUKAk 
zozketa hau.

Uribe Kostan ateratako argazkiaren hurbileko irudia duzu lehiaketa-atal 
honetako protagonista. NON eta ZERI ateratakoa den badakizu?

Lehiaketa. Non da?



Plentziako Arkote Arraun Taldea 1957an sortu 
zen, aurretik 1946tik jardun zuen Sociedad Re-
mera de Plencia delakoak utzitako hutsunea 

betetzeko. Elkarte hark «urteak zeroatzanez jardun 
barik, portuko kuadrilla bi batu ziren auzoko estro-
pada bat antolatzeko, jaietan. Orduantxe erabaki zu-
ten arraun-kluba sortzea, 1957 urtea baino apur bat 
lehenago. Gerora, gauzatu zuten Arkote, 1957an», 
azaldu du Jon Garaizar Arkoteren presidenteordeak. 
Izan ere, 1930. hamarkadan Plentziako bizimoduaren 
ohiko osagaia zen arrauna. Geroago izan zituen So-
ciedad Remera de Plenciaren garaikoa bezalako loral-
di batzuk, baina Arkote heldu arte, aparra izan zen, 
olatua barik.

Zalantzan dago Garaizar, baina 1956. urte ingu-
ruan-edo bere ustez Karmengo jaietan sortu zen Ar-
koteren hazia: «kuadrilla biek apusturen bat egingo 
zutela uste dut», dio. Edozelan ere, «kontuak gero eta 
garrantzi handiago hartu zuen... eta gaur arte» heldu 
da. Baina, orduko eta gaur egungo Arkoteren helburu 
bera zen: «herriko arrauna bultzatzea». Tosta finkoan 
jardun zuten batez ere, bateletan eta trainerutxoetan 
ere bai; «jende gehiagoz ala gutxiagoz eta zorte han-
diagoagaz edo txikiagoagaz; gorabehera handiakaz», 
trainerua lortu barik. «Kluba zabalik mantentzea 
nahikoa lan zen: urte batzuetan ia ez zen ekimenik 

egin. Akorduan daukat umea nintzela Arkoten bost 
baino ez ginela eta bakar-bakarrik geundela». Jen-
dearen parte-hartze eskasa ez zen izan urte haietako 

arazo bakarra: «ez ginen Bizkaiko txapelketa batera 
aurkeztu ez genuelako eduki gu eroango gintuenik. 
Athleticek jokatutako Kopako final bategaz kointzidi-
tu zuen, eta zuzendaritzako kide bietatik bat Madrile-
ra finalera joan zenez, inork ez gintuen eroan eta ez 
genuen arraun egin».

Urte batzuk geroago, 1970ean, trainerua atera-
tzeko taldea osatzen ahalegindu ziren, baina orduan 
ere «ez zen lortu, ontzia betetzeko ahaleginak eta bi 
egin behar dituzu». Herritarren artean dirua batu eta 
traineru bat uretara atera zuten, lehenengoz, 1987an. 
Ordutik hona, Plentzitarra deitu da Arkoteren ontzia. 
Lehenengo estropada 1988an jokatu zuten, Lekeition; 
Arizaga, Baztarrika y Compañía (ABC) konpresore-en-

presa ezagunaren bandera, hain zuzen ere. «Herriko 
estropada zen», akordura ekarri du Garaizarrek, «ba-
karrik lau traineru lehian; Lekeitioko Isuntza taldeak 
gonbidatzen zituen bigarren mailakoak. Jakin izan 
zuten guk bageneramatzala hilabete batzuk entre-
natzen, eta gonbidatu egin gintuzten, gure suzko ba-
taiora».

Lehenengo garaipena urtebetera heldu zitzaien. 
1989ko El Corte Inglések antolatzen zuen traineru 
bizkaitarren promozio-txanda irabazi zuten. «Gonbi-
dapen bidezko sistema zegoen urte haietan eta beti 
geunden ea norbaitek bere estropadara gonbidatuko 
gintuen; guk ez geneukan estropadarik orduan. Bai-
na Santurtzitik deitu gintuzten, Bizkaiko txapelketan 
izan ginen, urte batean hainbat aldiz lehiatu ginen. 
Berez etorri zen dena». Urte berean, ABC konpreso-
reen bandera irabazi zuten.

Arkotek atzerapauso bat eman zuen 1991n; Ber-
meogaz batu zen, Arkote-Bermeo taldean. Halere, 
hainbat garaipen dastatu zituen: Ondarroako eta Le-
keitioko sanantolinetako banderak astindu zituzten. 
Esperientzia horren ostean, Arkote bere kabuz lehiatu 
zen hurrengo urtean, «baina ez genuen denboraldia 
amaitu, oso jende gutxi geundelako. Trainerua eskegi 
genuen uztailean, hilabeteko lehiaren ostean; talde-
kide bat ezkondu eta ezkontza-bidaiara joan zen. Ez 
geneukan beste bat bere moduko bizkar gogorrekoa, 
eta besteok estu genbiltzanez, ezin izan genuen den-
boraldia amaitu». Hurrengo urte bietan trainerurik ez 
zutela atera uste du Garaizarrek. Ostera ere, Euskal 
Ligan hasi ziren plentziarrak 1997an, eta hamargarren 
sailkatu ziren. 1999an, traineru bizkaitarren ligan ba-
karrik parte hartu zuten; bosgarren postuagaz kon-
formatu behar izan zuten. Arraunlari-kopuru txikiak 

Sakonean

Arkote
Arkoteren Plentzitarra KAE-1 ligara bueltatuko da datorren urtean, sei 
urteren ostean. HIRUKAk atzerago egin du eta klubaren ia 60 urteetako 
gorabeherei ipini die arreta, Jon Garaizar presidenteordeak lagunduta.

IÑIGO FERNANdEz dE MARTIKORENA

Plentziako arraun-taldea,
gorantza berriro

zorioneko albistea eman zuen 
2008an Arkotek: emakumeen 
trainerua atera zuen, Bizkaia; 
Bizkaiko Aldundiagaz batera.

bultzatuta, berriro ere, beste talde bategaz batu ziren 
2001ean; Elantxobegaz. Bion taldeari Bateratze izena 
ipini zioten. «Bandera batzuk lortu genituen» dio Ga-
raizarrek, harrokeria barik. Hurrengo urte bietan ere 
Bateratzeri eutsi zioten; besteak beste, 2003ko Euska-
diko Traineru Txapelketan brontzea lortu zuten, Kon-
txan. «Kakotxen artean esan daiteke debaluatutako 
Euskadiko Txapelketa zela, TKEko klubek ez zutelako 
parte hartu gura izan. Trintxerpek irabazi zuen».

Arkotek bakarkako bideari ekin zion berriro, 2004. 
urtean. Orduan, Euskal Liga irabazi zuen, gaur KAE-
1 dena, eta TKE Ligara igo zen. «Talde ona geneukan 
klubean, belaunaldi oso ona zen, baina horiekaz ba-
karrik ez ginen iristen TKEko klubek zuten mailara. 
Horrenbestez, Patxi Bilbao kontratatu zen; Bermeotik 
ekarri zuen arraunlariren bategaz, Bilbaok taldeari 
lehiakortasuna eman zion eta TKEra igoarazi zuen». 
Patxi Bilbaoren aginduetara, 2005ean ere egundoko 
denboraldia egin zuen Arkotek, Kontxako Bande-
rako ohorezko txandan sartuz, Euskadiko Traineru 
Txapelketan ostera ere hirugarren eginez, Bizkaiko 
Traineru Txapelketa irabaziz eta TKE Ligan bosgarren 
postua lortuz. Ondoren, Jose Carlos González «Popi» 
entrenatzaile berriak Kantauriko liga onenean man-
tendu zituen hori-beltzak, kostata bada ere; 2009an 
KAE-1era jaitsi arte. Urte haiek ulertzeko gakoa eman 
digu Garaizarrek: «Patxi Bilbaok bere lana egin zuen 
taldea igotzean, baina gero bere lana ere hartu zuen 
taldea txikitzen. Bermeora joan zenean, Plentzian 
geratu zena zaborra baino ez zen izan. Arraunlariak 
ekarri zituen legez, eroan egin zituen, baina ekarri-
takoak baino gehiago. Harrobiko jendea eroan zuen; 
kolpe latsa izan zen; eta oso estu utzi gintuen». Ha-
lere, Gonzálezek lehenengo urtean TKEko seigarren 

postuan mantentzea lortu zuen. Gero aldats behera 
egin zuen taldeak. «Bilbaok eragindako hutsuneak 
garrantzitsuak izan ziren eta orduz geroztik ez zen be-
rreskuratu kirol-maila bera».

Hala guztiz ere, Arkotek eman zuen zorioneko 
albistea ere: emakumeen trainerua atera zuen, Biz-
kaia. Bizkaiko Aldundiagaz batera atera zuten, Kon-
txako lehenengo emakumezkoen banderan izan zen, 
2008an, Hurrengo urtean, hainbat taldetako arraun-
larigaz osatu zen, Bizkaiko selekzio legez. Taldeak 
2013ra arte iraun zuen. Gizonezkoek, ostera, beste jai-

tsiera bat pairatu zuten 2011n; Arkote KAE-2 ligan es-
treinatu zen. Herrian, «ziklo-aldaketatzat ulertu zen; 
hainbeste eman zuen taldeak uzteko garaia zuen eta 
hain herri txikian, atzean ez zegoen erreleborik; Arko-
tek ezin 8-9 arraunlari aurkitu hiruzpalau egunean», 
dio klubeko presidenteordeak. KAE-2n jardun dute 
gaur arte, emaitza onakaz: seigarren, laugarren, hi-
rugarren, laugarren berriro eta bigarren aurton. Gai-
nera, KAE-1era bueltatzeko txartela berreskuratu du 
igoerarako play-offean. Tartean, 2014an, traineru be-
rria erosi zuten, eta lagundu zuten herritarren izena-
kaz dekoratu zuten Plentzitarra berria.

Gaur egun, klubak 80-90 arraunlari ditu kategoria 
denetan; beste behin ere euren liga irabazi duten bete-

ranoak kontuan hartuta. «Zerua» deritzo horri klube-
ko arduradunak, txikitako «infernua» ezagututa, klu-
bean bost arraunlari baino ez zirenekoa. Etorkizunari 
begira, baikorra da Garaizar: «orain egiten dabiltzan 
lana aurretik egindakoaren oso antzekoa da; orain 
datozen gazteak belaunaldi haren antza hartzen da-
biltza». Bere ustez, igoera lortzean «lehenengo urra-
tsa eman dute. Ondo prestatzeko gai izanez gero, aha-
legin daitezke TKEra jauzia ematen berriro ere; baina 
oso zaila da, ziklo aldaketa bat egitea beharrezkoa de-
lako horretarako. Oso zaila da arraunlariak sortu eta 
heztea». Berez, kategoria mantentzea da Aitor Gil eta 
Unai Vilches entrenatzaileen helburua. Emakumez-
koen taldea ere apurka hobera doa. «Hainbat urtetan 
ez dugu lortu gazteak erakartzea. Iaz neskato batzuk 
sartu ziren eta aurten ikastarotik baditugu bizpahiru 
gehiago. Hala, arazo barik aterako dugu behe-maila-
ko talde bat, eta talde seniorra gutxi gorabehera man-
tendu da. Gainera, hainbat kide beste klubetako trai-
neruetan dabiltza: aurten, bat Deustun dugu; beste 
bat, Hibaikan».

Bestalde, Arkotek ez du inoiz harrobi-lana ahaz-
tu. Udaro arraun-ikastaroa eskaintzen du; hortik, 
hainbat jende sartzen da klubean. Era berean, ikas-
turte hasieran, inguruko ikastetxeetako gimnasia-i-
rakasleakaz harremanetan ipintzen dira, klubean 
erakustaldiak antolatu eta ikasleek ergometroak, lu-
banarroa, ontziak eta abarrak ikus eta proba ditzaten. 
Denetarik azaltzen diete neska-mutilei, modu peda-
gogikoan. Interesdunek klubeko ateak zabalik dituz-
te. Izan ere, eskualdeko kirol-eskaintza hain zabala 
izanda, gutxi izaten dira arrauna lako kirol gogorrari 
ekiten diotenak: «futbolari izan eta Athleticen jokatu 
gura dute denek». 

Taldekide bat ezkondu eta 
ezkontza-bidaiara joan zen. Estu 
genbiltzanez, trainerua eskegi 

genuen uztailean.

BUcARAMANGA

Erakunde laguntzaileak: 

Berangoko 
Udala

Plentziako 
Udala

Lemoizko 
Udala

Gorlizko 
Udala

Urdulizko 
Udala

Barrikako 
Udala

Sopelako 
Udala

Hezkuntza, Hizkuntza Politika eta Kultura Sailak
(Hizkuntza Politikarako Sailburuordetzak) diruz lagundua

Aldizkari honek
Bizkaiko Foru 
Aldundiaren 
laguntza jaso du

Lohitzune Aguinagak ez zeukan 
Kolonbiara joateko asmorik. Hiru 
urte zeroatzan lan bila, topatu 

ezinik: «oso frustratuta nengoen». Ho-
rregatik, Eusko Jaurlaritzak atera zi-
tuen Global Training izeneko beketan 
izena eman zuen, bere ikasketak prak-
tikan ipintzeko aukera emango ziote-
lako munduko herrialderen batean, 
«eta soldata eta guzti!». Berak ez zuen 
aukeratu nora joan. Aurreiritziak zi-
tuen Hego Amerikaren gainean: «bel-
dur apur bat banion hara joateari». 
Hala ere, aitortzen du «oso-oso ondo» 
egon dela Bucaramangan, eta Kolon-
bian oro har. Dioenez, «asko» ikasi du, 
«ez bakarrik profesionalki, pertsonal-
ki ere bai».

Aguinagak arazo handiagoak 
izan zituen bertako gosari-opariakaz, 
«gehiegi» baitziren berarentzat. Eguna 
hasteko jaten ohi dituzte salda arrau-
tzakaz, saiheskiak, eta arepa-k edo 

changa-k (arto irinaz egindako opila, 
taloaren modukoa). Bucaramangan, 
Santander departamenduko hiribu-
ruan, bazkaltzeko ere ez da ezer falta: 
okela, arroza frijol edo indabakaz, pa-
tacón edo banana frijitua, entsalada 

eta barazkiak dira bazkari eder baten 
ohiko osagaiak, zuku gozoren bategaz. 
Ostera, erandioztarrak plater bi albo-
ratzen zituen ikusten zituen guztietan: 
tamal-a (garbantzu-pasta okelagaz) 
eta pepitoria (tripakiak). Gainera, Eus-
kal Herritik joanda, oso ondo eta merke 
bazkal daiteke. Euro bat 3.500 bat peso 
dira, eta menu baten prezioa 6.000-

7.000 peso bitartean dago. Supermer-
katuetan eskaintza zabala dago, baina 
kanpoko produktuak garestiak dira. 
Kalean ere badago erosteko aukera, 
zuku naturalak saltzen dituzte. Dena 
den, jai-giroan, guaro-a (pattarra) da 
gehien edaten dena. Gauez irteteko 
giro bila dabilenak Cabecera edo 33 ka-
lea ditu aukeran. 

Santanderren eguraldia beroa da, 
baina «ez dago urtaro desberdintasu-
nik». Aldaera bakarra da euria ari duen 
ala ez. Autobusez bidaiatu beharra 
dago hotza sentitzeko, «aire girotua to-
pera jartzen dutelako». Bidaiatzekotan, 
mantaren bat eroatea aholkatzen du 
Aguinagak. Gainera, kostaldera joan 
eta Tayrona parke nazionala bisitatzea 
gomendatu du, 12 orduko bidaia a bada 
ere; ohiko atzerapena kontuan hartu 
barik. Bestalde, gaztea kexu da: berta-
ko gizartea hemengoa baino matxista-
goa eta homofoboagoa dela iritzita. 

Lohitzune Aguinaga Vicente erandioztarra

 Hotza sentitzeko, 
busez bidaiatu beharra 

dago, aire girotua 
topera dutelako  

Mundukatuak

«Oso-oso ondo egon naiz, 
alde pertsonalean ere bai»

Lurraldea
Kolonbiako Errepublika.

Azalera
1.141.748 km2 (54 aldiz Euskal Herria).

Hiria
Bucaramanga.

Biztanleria
528.000.

Hizkuntzak
Gaztelania da hizkuntza erabiliena eta 
ofiziala den bakarra, kolonizazioaren 
eraginez. Herrialdean oraindino jatorrizko 
herrien 65 hizkuntza bizirik daude, 800.000 
bat hiztunegaz, denera. Kolonbiako 1991ko 
Konstituzioak koofizialtzat onartu zituen, 
lehenengoz; baina bakoitza bere eremuan 
baino ez. Zoritxarrez, Bucaramanga 
inguruan berba egiten ziren guane eta 
opón-carare hizkuntzak desagertu egin dira.

dirua
Kolonbiako pesoa.

Nongoa
Erandiokoa.

Adina
26 urte.

zertan ibili da
Ikastetxe batean behar egin du, praktika 
moduan, hezkuntza-psikologo legez.

Ikasketak
Psikologia lizentziatura, pianoa eta 
hezkuntza-masterra ikasi ditu.

Noiz arte Kolonbian?
Daborduko bueltatu da, Bucaramangan 
sei hilabetez lan egiteko beka amaitu eta 
gutxira.

NOR dA

NON dAGO


